
Отамизнинг  ёзишларича, бобомиз 
Абдулла Қодирий 1926 йилнинг кузида 
иккинчи роман – “Меҳробдан чаён”ни 
ёзишга киришган экан. Маълумки, 1926 
йили “Муштум” журналида эълон қилган 
“Йиғинди гаплар” номли мақоласи учун 
адиб 8 мартдан 18 июнгача маҳкумлик-
ни бошдан кечирган. Қамоқдан чиққач, 
ҳукумат ишларидан четлатилган, шийпон 
қуриш, боғ-роғ қилиш ва, энг асосийси, 
ижод билан шуғулланган. Ўша йиллари 
ёзилган “Меҳробдан чаён” романи чуқур-
роқ тадқиқ этилса, адиб Мирзо Анвар 
тимсолида ўз бошига тушган адолатсиз-
ликларни  қаламга олгани аёнлашади. 
Масалан, ёзувчи ҳам, асар бош қаҳрамо-
ни Мирзо Анвар ҳам ҳалол меҳнат қилиб, 
умрини халқ фаровонлигига бағишлаб, 
фитнага учрайди. 

Асар қуйидагича бошланади: “Солиҳ 
махдум бу кун одатдан ташқари ешилиб 
кетди, масжиддан чиқиб тўғри қассобнинг 
олдига борди”. Кўринадики, Солиҳ махдум 
пешин намозини адо этгандан кейин ти-
рикчилик  қилади. Унинг бу хатти-ҳаракати, 
муаллифнинг  диний қадриятларга муно-
сабатини белгиласа керак.

«МЕҲРОБДАН ЧАЁН»НИ 

ҚАЙТА ЎҚИБ...
Солиҳ махдум “гадой” бозорини  қилиб 

уйига келса, қизи Раъно  укалари билан  
лой ўйнаб ўтиради. Сочлари ер супуриб, 
кўйлаги ҳам ифлос бўлиб кетган.

– Балли, Раъно, ана жиннилик! – деб 
уришади ота.

Болалигида ким лой ўйнамаган, ахир? 
Ота эса қизини койийди:

– Атлас кўйлак сенга ҳайф, сенга бўз-
дан бошқаси, албатта, ҳайф!

Аввал атлас кўйлак, кейин тупроққа 
беланган узун сочлар эътиборини тортган 
Солиҳ махдумнинг: “Ишинг бўлмаса, ки-
тоб ўқи, ҳусни хат ол!”, деган танбеҳидан 
оилада  фарзанд тарбияси тўғри йўлга 
қўйилган экан, деган хулосага келиш 
мумкин.

Махдумнинг меҳнатлари самараси ўла-
роқ, Раъно ўн тўрт ёшида ибтидоий мактаб 
дастуридаги барча диний-дунёвий дарс-
лардан  бохабар  бир фозила даражаси-
га етган. Асарда у: “...Ёлғиз  Қўқондагина 
эмас, умуман, Фарғонанинг куйларига қў-
шилиб махталадиган гўзалларидан бири 
эди”, дея таърифланади.

Хонободлик  адабиёт муҳиби Рихсивой Назаров  билан да-

вомли суҳбатлар натижасида ёзилган ушбу мақола қатағон 

қурбони бўлган адиблардан қолган адабий меросни тадқиқ 

этишга хизмат қилади, деган умиддамиз.

ҲАЁТГА ҲАМОҲАНГ 
ОҲАНГЛАР

ХАЛҚАРО КИНОФЕСТИВАЛЬ 

ЯКУНЛАНДИ
“Ипак йўли дурдонаси” XIV Тошкент халқаро кинофести-

валининг ҳар бир куни қизиқарли тадбирлар, учрашувлар ва 

намойишларга бой бўлди. Жумладан, Ҳужжатли кино кунлари 

доирасида намойиш этилган ўзбекистонлик киноижодкорлар-

нинг “Сидней Жексон феномени” (сценарий муаллифи Борис 

Бабаев, режиссёр Наврўза Бийназова) ҳамда “Келдиёрнинг 

ишлари ва орзулари” (муаллиф Борис Бабаев, режиссёр Ҳо-

жимурод Валиев) фильмлари мухлисларда катта қизиқиш уй-

ғотди.

КИНОФЕСТИВАЛЬ ИШТИРОКЧИЛАРИ:

Фотима ал-ҲУСАЙНАН, Қувайт Халқаро кинофестивали директори: 

– Мени шундай нуфузли фестивалга таклиф қилганларидан хурсандман. Аввало, шун-
дай нуфузли халқаро кинофестивални ташкил этгани учун Президент Шавкат Мирзиёевга 
миннатдорлик билдираман. Биз Ўзбекистон билан ҳамкорликда фильм суратга олиш ния-
тидамиз. Насиб қилса, кейинги йил Ўзбекистонга оилавий ташриф буюрмоқчимиз. 

* * * 
Сонар МАДҲУР, Ҳиндистон Миллий кинони ривожлантириш корпорацияси 

бошқарув раиси ўринбосари: 

– Маълумки, Ҳиндистон ва Ўзбекистоннинг кино соҳасидаги ҳамкорлиги 40 йилдан 
бери давом этиб келяпти. “Ипак йўли дурдонаси” XIV халқаро кинофестивали доирасида 
бўлиб ўтган “Ҳиндистон киноси кунлари”да намойиш этилган “Reva” фильми бутун дунёга 
Ўзбекистоннинг кинодаги янги контент ва иқтидорларни қабул қила олишига ишора бўлди. 
Фестиваль жараёнида маданият алмашинуви учун эшиклар очилди, янги ҳамкорликлар 
йўлга қўйилди, мавжуд алоқалар анча кенгайди. 

Биз билан ҳамкорлик тўғрисидаги янги шартноманинг имзоланиши дўстона алоқала-
римиз янада мустаҳкамланишига омил бўлади. 

* * * 
Хонг САНГ ВУ, “Pusan” халқаро кинофестивали бадиий раҳбари: 

– Шу юртда меҳмон бўлганимдан жуда хурсандман. Фестиваль бизда юксак таассу-
рот қолдирди. Унинг қайта тикланиши бутун дунё учун яхши тажриба майдони бўляпти. 
Ҳаммамиз бирлашиб ҳаракат қилсак, янги ҳамкорликлар, янги фильмлар, янги санъат 
асарларининг сони ортади. 

* * *
Саида РАМЕТОВА, Ўзбекистонда хизмат кўрсатган артист: 

– Бу йилги фестивалда янада кўпроқ давлатлардан киноижодкорлар, халқимиз яхши 
кўрадиган санъаткорлар ташриф буюрди. Бир пайтлар биз чет элларга борганимизда, 
“Ўзбекмиз, Ўзбекистонданмиз”, десак танишмасди. Ўша пайтлар давлатимиз ҳам дунёга 
танилса, фильмларимиз халқаро фестивалларда намойиш этилса,  деб ният қилган эдик. 
Шу ниятларимиз амалга ошяпти. Бу фестиваль фақат яхшиликка хизмат қилади, миллат-
ларни бирлаштиради, инсонларнинг бир-бирига меҳр-оқибатини янада мустаҳкамлайди. 
Энг кераклиси, тинчликка, меҳр-муҳаббатга, маданият-маърифатга хизмат қилади.

Сурхондарё вилоятида “Янги Ўзбе-
кистонда эл азиз, инсон азиз” шиори 
остида навбатдаги маънавий-маърифий 
тадбирларни ўтказиш учун бир гуруҳ 
таниқли ёзувчи, шоир, эл суйган санъ-
аткорлар, “Маърифат” тарғиботчилари 
Тошкентдан улкан ҳаво кемасида Тер-
миз сари парвоз қилар эканмиз, ана шу 

ажиб манзараларга тезроқ ошно бўлишга 
ошиқардик. 

Самолётимиз ярим тундан ошганида 
Термиз аэропортига қўнди. Карнай-сур-
най садолари ва сурхонча рақслар ижод 
ва санъат аҳлига қанчалик илҳом бахш 
этишини изоҳлашга ҳожат бўлмаса керак. 
Сўнг автобусларда тунги Термизни томо-

ша қилиб борар эканмиз, бу заминдаги 
улкан бунёдкорлик ишларидан ҳайратга 
тушдик. 

Шаҳарнинг муҳташам масканларидан 
бирида машварат қилиб олгач, ижодий гу-
руҳларга бўлиниб, вилоят туманлари сари 
йўл олдик. 

Таниқли шоира Зулфия Мўминова, эл 
севган санъаткор Гулбаҳор Эрқулова, Ёш 
томошабинлар театри актрисалари Фари-
да Умарова ва Ёдгора Зиёмуҳаммедова, 
актёр Зарифа Исмоилова, хонандалар 
Шербек Шодиев, Роза Ражабова, “Маъри-
фат” тарғиботчилар жамияти аъзоси Ваҳоб 
Рустамовдан иборат гуруҳимиз Шўрчи ту-
мани сари йўл олди. 

Дастлаб туман марказидаги маҳалла-
ларда бошланган тадбирлар эртаси куни 
энг чекка қишлоқларгача кўча бошлади. 
“Совжиронбобо”, “Жойилма”, “Тўла”, 

“Оқкамар”, “Яккабоғ”, “Оққўрғон”, “Жар-
қиш лоқ”, “Какайди”, “Озод”, “Эзгулик” 
номли маҳалла ва қишлоқларини кезар-
канмиз, ўзимизни бу оқкўнгил, беғубор 
элнинг қайноқ қучоғида меҳр нурларидан 
баҳра олаётгандек ҳис этдик. Қишлоқлар 
нақадар обод ва кўркам, бир пайтлар 
ўнқир-чўнқир бўлиб ётган кўчалар ўрнида 
кафтдек текис асфальт йўллар, ўнлаб за-
монавий иншоотлар қад ростлаган. Туман 
маркази шаҳардан қолишмайди. Ақлни 
шоширадиган шунча бунёдкорлик ишла-
ри ўз-ўзидан амалга ошиб қолмагандир! 
Аввало, оқилона бошқарув, куну тун ши-
жоатли меҳнатлар эвазигагина шундай на-
тижага эришиш мумкинлигини изоҳлашга 
ҳожат йўқ. 

Қайга борманг, кўз-кўзга тушади. 
Болалик чоғларим қишлоқда ўтган. Ўша 
кезлар аксарият жулдур кийинган қиш-
лоқликлар бежирим кийинган шаҳар-
ликларга ҳавас билан қарардик. Бугун 
қиш лоқ одамларнинг кийиниш маданияти 
эътиборимни тортади. Ҳеч бир муболаға-
сиз айтиш мумкинки, энди қишлоқ одам-
ларининг кийим-бошлари чиндан ораста, 
чиройли! Шунга яраша уларнинг чеҳраси-
даги табассум замирида ҳаётдан розилик, 
эртанги кунга умид учқунлари барқ уриб 
турибди. 

“Янги Ўзбекистонда эл азиз, ин-
сон азиз” деган ҳаётбахш даъват оддий 
шиор эмаслигини шўрчиликлар дилдан 
ҳис этадилар. Президентимиз Шавкат 
 Мирзиёевнинг Янги Ўзбекистон тараққиёт 
стратегиясига қаратилган улуғвор ғояла-
ри, бу эзгу йўлдаги саъй-ҳаракатлар моҳи-
ятини барча бирдек теран англайди. За-
мондошларимиз шунга яраша қўлни-қўлга 
бериб меҳнат қилаётир. Ана шу шижоатли 
меҳнатлар самарасини ҳар қадамда кўриб, 
кўз қувнайди. Уч минг йиллик тарихга эга 
буюк аждодларимизнинг эзгу фикр, эзгу 
сўз, эзгу амал деган ғояларини бугунги 
замондошларимиз изчил давом эттираёт-
ганларини биргина Шўрчи тумани мисоли-
да ҳам кўрдик. 

Чанқовузнинг дилтортар оҳанги қулоққа чалинганида кўз ўн-

гингизда қандай манзаралар намоён бўлади? Кўҳна ва ҳамиша 

навқирон Сурхондарё вилояти дашту далалари, серҳосил боғла-

рию пурвиқор тоғлари, беқасам тўн кийган полвон йигитларию 

бошларига бежирим дўппи кийган қирқ кокилли қизлари, юзлари-

дан нур таралаётган хизрсифат отахону оқила онахонлари, тур-

ли олимпиада ва мусобақаларда бўйниларига шода-шода олтин 

медаллар тақилаётган зукко ва танти ёшлари гавдаланаверади, 

албатта! 

ЭЛ АЗИЗ, ИНСОН АЗИЗ

ЁЗУВЧИЛАР УЮШМАСИ ХАБАРЛАРИ

Ўзбекистон Ёзувчилар уюшмасида атоқли адабиётшунос, академик Бахтиёр Наза-
ров хотирасига бағишланган адабий тадбир ҳамда олимнинг “Ижоднинг жон томири” 
номли китоби тақдимоти бўлиб ўтди.

Ёзувчилар уюшмаси раиси ўринбосари Ғайрат Мажид, таниқли адиблар Муҳаммад Али, 
Исажон Султон ва бошқалар устоз ижодкорнинг хотирасини эъзозлаш, унинг илмий-адабий 
меросини тарғиб этиш бўйича олиб борилаётган ишлар хусусида тўхталиб ўтишди.

– Бахтиёр Назаров илмий-ижодий фаолияти мобайнида янги фикрлар, теша тег-
маган мавзулар устида изланишлар олиб борди, – деди академик Наим Каримов. – У  
атоқли адиб ва шоирлар меросини чуқур таҳлил қилиш билан бирга, ўзбек-америка, 
ўзбек-немис, ўзбек-турк адабий алоқалари ривожига муносиб ҳисса қўшди.

Бахтиёр Назаровнинг “Ижоднинг жон томири” номли китобидан Ғафур Ғулом, Аб-
дулла Қодирий, Абдулла Қаҳҳор, Зулфия, Одил Ёқубов, Эркин Воҳидов, Абдулла Ори-
пов каби ўзбек адабиётининг йирик вакиллари ҳаёти ва асарларига доир тадқиқотлар 
ўрин олган. Айниқса, атоқли олимларнинг адабий портретлари, қардош туркий халқлар 
адабиётининг машҳур намояндалари ҳақидаги мақолалар, ўз даврида адабиётга энди 
кириб келган ижодкорларнинг шеърий тўпламларига ва ёш тадқиқотчиларнинг илмий 
монографияларига ёзилган муқаддималар ушбу китобни мазмунан бойитган.

* * *
Адиблар хиёбонида Низомий номидаги Тошкент давлат педагогика университети 

ва Ўзбекистон Ёзувчилар уюшмаси ҳамкорлигида Абдулла Авлоний ҳаёти ва ижодига 
бағишланган адабий-маърифий тадбир ўтказилди.

Тадбирда Абдулла Авлонийнинг бой маънавий мероси ва адиб асарларининг тар-
биявий аҳамияти ҳақида, маърифатпарвар бобомиз ижодини чуқур ўрганиш, кенг 
тарғиб қилиш бўйича университетда амалга оширилаётган ишлар хусусида сўз борди. 

* * *
Ўзбекистон халқ ёзувчиси Абдулла Қаҳҳор таваллудининг 115 йиллиги муносабати би-

лан Ўзбекистон Ёзувчилар уюшмаси томонидан адиб уй музейида пресс-тур ўтказилди. 
Тадбирда Абдулла Қаҳҳор уй-музейида инновацион технологиялардан унумли фой-

даланилаётгани, жумладан, “SMART” – технологиялари ўрнатилгач,  ўзбек, рус, инглиз, 
француз ва япон тилларида музей экспонатлари тўғрисида маълумот бериш имкони яра-
тилгани айтилди.  Навоий вилояти халқ таълими ходимларини қайта тайёрлаш ва улар-
нинг малакасини ошириш ҳудудий маркази тақиқотчиси Раҳима Усманова ҳамда ЎзР ФА 
Ўзбек тили, адабиёти ва фольклори институти тадқиқотчиси Раъно Муллахўжаева томо-
нидан амалга оширилган лойиҳаларнинг афзалликларига алоҳида эътибор қаратилди.

Пресс-тур давомида журналистлар музей фаолияти билан яқиндан танишдилар.

Эркин ҲОЖИМУҲАММАД

Халқимизнинг эртанги кунга ишончини 
мус таҳкамлаб, янгидан-янги бунёдкорлик 
ишларига ундайдиган асарлар яратиш 
ижод аҳли олдидаги долзарб вазифа-
лардандир. Албатта, бунинг учун, аввало, 
қалам аҳлини, айниқса, ёш ижодкорларни 
моддий ва маънавий қўллаб-қувватлаш, 
уларга етарли шарт-шароит яратиш талаб 
этилади. Қашқадарё вилояти ҳокимлиги-
да ижодкорлар иштирокида бўлиб ўтган 

тадбирда вилоят 
ҳокими бу борада 
таклифларини ўрта-
га ташлади.

У ч р а ш у в д а 
таниқли ёзувчи, 
шоир лар билан ҳам-
корликда корхона, 
ташкилотлар ҳамда 
таълим муассаса-
ларида мунтазам 

адабий анжуманлар, мушоиралар, давра 
суҳбатлари ва танловлар ўтказиш, атоқли 
адабиёт намояндаларининг уй-музейла-
рини ташкил этиш, маҳаллий ижодкор-
ларнинг асарларини тўплаб нашр этиб, 
вилоятдаги мактаб ва маҳаллалар кутуб-
хоналарига бепул тарқатишга келишиб 
олинди. Йиғилишда аждодларимизнинг 
бой маънавий меросини тарғиб қилувчи 
китоб-альбомлар тайёрлаб, ўзбек, рус ва 

ЭЪТИБОР ВА ҒАМХЎРЛИК

Мамлакатимизда атроф-муҳитни муҳо-
фаза қилиш, табиий ресурслардан оқило-
на фойдаланиш ва экологик хавфсизликни 
таъминлаш, ёшларни экологияга ҳурмат 
руҳида тарбиялашда изчил  сиёсат олиб 
борилмоқда.

Энергетика, рангли ва қора метал-
лургия, кимё саноати, айниқса, қурилиш 
объектларининг чиқиндилари фуқаролар 
ҳаёти ва соғлиғига, атроф-муҳитга сал-
бий таъсир қилмоқда. Республикамизда 
экологик мувозанатни барқарорлашти-
риш мақсадида ободонлаштириш ишла-
рига алоҳида эътибор қаратилмоқда. 
Жаҳон тажрибаси асосида шаҳар, туман, 
маҳаллаларимиз кўчаларини кўкалам-
лаштиришга қаратилган давлат-хусусий 
шериклик тизими жорий этилди. Чиқин-
диларни йиғиш, ташиш, саралаш ва қайта 
ишлаш билан шуғулланаётган корхоналар 
тадбиркорларга хусусийлаштирилиб бе-
рилмоқда.

Сўнгги беш йил давомида ҳукумат 
томонидан чиқиндилар билан ишлаш  
соҳасига оид йигирма тўққизта  меъёрий 
ҳуқуқий ҳужжат қабул қилиниб, биргина са-
нитар тозалаш соҳаси инфратузилмасини 
ривожлантириш учун бир триллон сўм миқ-
дорида маблағ ажратилгани соҳага катта 
эътибор қаратилаётганидан далолат. Айни 
пайтда санитар тозалаш, маиший чиқинди-
ларни ташиб кетиш соҳасида ҳудудларда 
жами 188 та корхона ҳамда уларнинг 109 
та филиали фаолият юритмоқда. 

Асосий фаолияти чиқиндиларни тўп-
лаш, олиб чиқиб кетиш, саралаш ва қайта 

ишлаш бўлган тадбиркорлик субъектлари-
га солиқлардан имтиёзлар берилди. Улар 
ҳисобидаги махсус автотранспорт восита-
лари ва техникаларни давлат-хусусий ше-
риклик асосида бериш муддати амалдаги 
7 йилдан 10 йилга бир йиллик имтиёзли 
давр билан узайтирилди. Техникалар баҳо-
ловчи ташкилотлар томонидан белгилан-
ган нархларда берилади ва улар бўйича 
ҳисобланадиган қўшимча қиймат солиғини 
3 йил давомида бўлиб-бўлиб тўлаш имко-
нияти яратилди.

Айни вақтда аҳолининг чиқинди тўлов-
лари бўйича катта миқдорда қарздорлиги 
мавжуд. Бу эса шу соҳада хизмат қилаёт-
ган корхоналарнинг ривожланишига, мод-
дий техника баъзасини мустаҳкамлашга ва 
хизматлар сифатини яхшилашга салбий 

Ўзбек олимлари нинг ҳам халқаро минбарларга 
чиқиши ва жаҳон илм аҳли олдида ўз сўзларини 
айтиб, Ўзбекистон фанининг ютуқларини кўз-кўз 
қилишларини кўпдан буён орзу қилиб келган эдик. 
Қаҳрамон Ражабов сиймосида ана шу орзулари-
мизнинг ижобатини кўряпмиз. Ҳозир дунёнинг кўп-
лаб мамлакатларида уни ўзбек халқи тарихининг 
катта билимдони сифатида билишади ва ҳурмат 
қилишади. Туркия, Россия, Қозоғистон, Озарбай-
жон, Туркманистон каби мамлакатларнинг-ку ўз 
мутахассисига айланиб кетган – у айни давлатлар-
даги илмий даражалар берувчи Илмий кенгашлар 
ва нуфузли халқаро журналларнинг таҳририят аъ-
зоси ҳисобланади.

Таниқли олима, тарих фанлари доктори, про-
фессор Раъно Ражапова (1935 – 2005) илмий раҳ-
барлиги ва маслаҳатчилигида 1995 йил 9 мартда 
“Фарғона водийсидаги истиқлолчилик ҳаракати: 
моҳияти ва асосий ривожланиш босқичлари (1918 
– 1924)” мавзусида номзодлик, 2005 йил 9 июнда 
“Туркис тон минтақасида совет режимига қарши қу-
ролли ҳаракат (1918 – 1924)” мавзусида докторлик 
диссертациясини муваффақиятли ҳимоя қилди. 
2015 йилда профессор илмий унвонига сазовор 
бўлди.

Қаҳрамон Ражабовнинг изланиш уфқлари кенг. 
Олим қаламига мансуб илмий ишлар – китоблар, 
тадқиқотлар, дарсликлар, маълумотномалар, ил-
мий ва оммабоп мақолалар, тақриз ва сўзбошилар-
нинг умумий адади 1300 дан ортиқ. Шундан 120 
таси бевосита китоблар. Жумладан, монография-
лар, тарихий рисолалар, солнома ва маълумотно-
малар, дарсликлар ва ўқув қўлланмалари, бош қа 
ҳар турли китоблар. Биргина “Ўзбекистон миллий 
энциклопедияси”нинг ўзига олим 380 та мақо-
ла ёзган. Энцик лопедиянинг тарих фани бўйича 
илмий маслаҳат кенгашининг аъзоси сифатида 
юзлаб мақолаларнинг ёзилиши ва ташкил эти-
лишида жонбоз лик кўрсатди. У “Ислом” ва “Тош-

кент” энциклопе-
д и я л а р и н и н г 
я р а т и л и ш и д а 
ҳам ўттиздан 
ортиқ мақолала-
ри билан иштирок этди. Лекин бу ҳаммаси эмас-у 
тинимсиз ёзаяпти ва пешма-пеш эълон қилаяпти. 
Айтайлик, жорий 2022 йилнинг ўзида у ўнта сал-
моқли китоб чиқаришни мўлжаллаб қўйган. Шун-
дан “Туркис тонда совет ҳокимиятининг иқтисодий 
сиёсати ва очарчилик даҳшатлари (1917 – 1924 
йиллар) (ҳаммуаллифликда)”, “Иброҳимбек қўр-
боши ва сафдошлари фао-
лияти”, “Ўзбекис тон ССРда 
совет режимининг қатағон 
сиёсати ва унинг оқибатла-
ри (1917 – 1991 йиллар)”; 
“Туркистон қўрбошилари”, “Ўзбекистон ССРда со-
вет бошқарувининг инқирози. Мустақиллик Дек-
лорацияси ҳамда озодликнинг машаққатли йўли 
(1982 – 1992 йиллар.)” каби китоб ларнинг дастлаб-
ки бештаси чиқиб улгурди. 

Тиниб-тинчимас олим республика ва халқаро 
миқёсдаги қатор илмий грантларда иштирок эт-
ган. Ўзбекистоннинг барча шаҳарлари ва хорижий 
мамлакатларда ўтказилган кўплаб халқаро илмий 
конференцияларда тарих фанининг долзарб ва 
қизиқарли мавзуларига бағишланган янги маълу-
мотлар ва оҳорли хулосаларга бой маърузалари 
билан қатнашган. Қатор мақолалари туркий тил-
лардан ташқари рус, тожик, инглиз, француз, не-
мис тилларига таржима қилиниб, Австрия, Фран-
ция, Германия, Россия, Туркия, Жанубий Корея, 
Озарбайжон, Қозоғистон, Қирғизистон, Тожикис-
тон, Туркманистон ва бошқа давлатларда нашр 
этилган. Қ.Ражабов “Совет ҳокимиятининг қатағон 
сиёсати ва унинг Ўзбекис тонда амалга оширили-
ши” (2006 – 2008), “Ўрта Осиё респуб ликаларида 
ўтказилган миллий-ҳудудий чегараланиш ва унинг 

оқибатлари (1924 – 1925 й.)” (2015 – 2017), “Ўз-
бекистон раҳбариятининг 1945 – 1983 йиллардаги 
ижти моий-сиёсий фаолияти” (2018 – 2020) ва бош-
қа амалий лойи ҳа ларнинг раҳбари. Ўзбекистоннинг 
янги ва энг янги тарихи масалалари ёритилган 
икки китобдан иборат фундаментал тадқиқот бўл-
ган “Ўзбекис тон тарихи (1917 – 1991 йиллар)”нинг 
(Тошкент: O‘zbekiston, 2019) масъул муҳаррири ва 
асосий муаллифларидан бири. 

Қ.Ражабовнинг “Бухорога қизил армия босқини 
ва унга қарши кураш: тарих ҳақиқати (1920 – 1924 
йиллар)” (2002), “Туркистон тарихи (1917 – 1924 
йиллар)” (2002), “Қизилтепа тарихи” (2011, 2015, 
2021), “Амир Темур” (А.Муҳаммаджонов билан 
ҳаммуаллифликда) (2013), “Алп Эр Тўнга (Афро-
сиёб)” (2014), “Фарғона водийсидаги истиқлол-
чилик ҳаракати: моҳияти ва асосий ривож ланиш 
босқичлари (1918 – 1924 йиллар)” (2015), “Бухоро 

тарихи” (2016), “Ўзбекистон билан Туркия ўртаси-
даги иқтисодий ва маданий ҳамкорлик тарихидан” 
(2017), “Вооруженное движения в Туркестане про-
тив советского режима (1918 – 1924)” (Германия, 
2018) номли монографиялари, “Мустақил Туркис-
тон фикри учун мужодалалар (1917 – 1935 йил-
лар)” (2000), “Раззоқ бобо ерлари” (2006), “Ма-
даминбек”, “Шермуҳаммадбек”, “Нас руллоҳхон”, 
“Убайдуллахон” (Э. Очилов билан ҳаммуаллифлик-
да), “Файзулла Хўжаев”, “Усмон Хўжа” (Ш.Ҳайитов 
билан ҳаммуаллифликда), “Ҳамро Полвон” (Д.Ра-
жабов билан ҳаммуаллифликда) (2011), “Нуриддин 
Муҳитдинов” (2019) каби рисолалари нашр этилган. 
Унинг раҳбарлигида жаҳон ва Ўзбекистон тарихи-
нинг энг қадимги даврларидан то бугунги кунгача 
қамраб олган хронологик саналари китоблари бир 
неча марта чоп қилинди. У “Бухоро вилояти туман-
лари ва шаҳарлари” (2015) рукнида тайёрланган ўн 
бешта китобнинг асосий муаллифларидан бири ва 
масъул муҳаррири ҳисобланади.

Муаррих томонидан тайёрланган Ўзбекистон-
даги умумтаълим мактабларининг 10-синф ўқувчи-

лари ҳамда коллеж ва лицейлар ўқувчиларига мўл-
жалланган “O’zbekiston tarixi (1917 – 1991 yillar)” 
[бу китоб 2017 йилда Тошкентда етти тилда: ўзбек, 
рус, тожик, туркман, қозоқ, қирғиз, қорақалпоқ тил-
ларида чоп этилган] дарслиги 2017 йил сентябрдан 
бошлаб Ўзбекистондаги барча умумтаълим мактаб-
ларида ўқитилмоқда.

Қаҳрамон Ражабов уч китобдан иборат “Жаҳон 
тарихидаги сулола ва давлатлар (Энг қадимги 
даврлардан бугунги кунгача)”, “Ўзбекистон тари-
хининг муҳим саналари (Энг қадимги даврлардан 
бугунги кунгача)”, “Жаҳон мамлакатлари. Қисқача 
маълумотнома”, “Жаҳон мамлакатлари ва халқаро 
ташкилотлар” каби солнома ва маълумотномалар 
ҳамда бош қа китоблар муаллифи. 

Муаррихнинг асосий тадқиқот мавзуси – Тур-
кис тон даги миллий истиқлолчилик ҳаракати та-
рихи. Олим бу ҳаракатнинг вужудга келиши, ри-

вожланиши ва 
мағлубиятини 
ўрганар экан, 
бирёқламалик-
ка йўл қўймас-

ликка уринади, яъни миллий истиқлолчиларни 
нуқул халқ қаҳрамонлари сифатида улуғлаш йўли-
дан бормайди – юрт мус тақиллиги йўлидаги фи-
дойиликлари, қаҳрамонона курашларини ёритиш 
билан бирга, уларнинг ҳаракатида ягона дастур 
бўлмаганлиги, ҳамиша ҳам бирлик ва якдилликка 
эришолмаганлиги, қўрбошилар ўртасида биринчи-
ликка даъвогарларнинг кўплиги, улар характерида-
ги манманлик, шахсиятпарастлик, баъзида душман 
қолиб, бир-бирларига қарши курашганлари каби 
кўпдан-кўп объектив ва субъектив сабабларини 
ҳам очиб беришга ҳаракат қилади.

Қаҳрамон Ражабовнинг илмий тад қиқотлари 
фактик ва архив маълумотларига бой бўлиб, улар 
чуқур таҳлил ва тас ниф қилинади, тадқиқ этилган 
материал юзасидан теран хулосалар чиқарилади. 
Унинг тадқиқот доираси кенг: архивлар, даврий 
нашрлар, тарихий манбалар ва тадқиқотлар, ҳатто 
чет элларда чиққан адабиётларни илмий муомалага 
жалб этади. Умуман, у ҳар бир мақола ва китобини 
ёзиш учун жуда узоқ тайёргарлик кўради – мавзуга 
оид кўплаб манбаларни кўриб чиқади. Шунинг учун 

ОЛИМЛИК САОДАТИ

Қаҳрамон Ражабов ўзбек тарих фанида ўзига хос мак-

таб яратган устоз олим мақомига етишди. Туркистондаги 

истиқлолчилик ҳаракатининг келиб чиқиши, мақсади ва 

моҳияти, ривожланиш босқичлари ва таназзули – айни 

мактабнинг асосий йўналиши ҳисобланади. 

Давоми, бошланиши 1-саҳифада

Халқ билан мулоқот асносида умидбахш 
фикрлар қуйилиб келаверади. Маълумот-
ларга кўра, Сурхон заминидан Термизий 
номи билан машҳур юз нафардан ортиқ ал-
лома етишиб чиққан, уларнинг етмиш нафа-
ри ЮНЕСКО томонидан ҳам эътироф этил-
ган ва жаҳон цивилизациясига ҳисса қўшган 
даҳолар рўйхатига киритилган! Оққан дарё 
оққани, гул унган жойда гуллар унгани ми-
сол, бугунги сурхондарёлик ёшларнинг то-
мирларида ўша буюк алломаларнинг қони 
оқаётгани ҳам айни ҳақиқат. Шунга яраша 
бу ўғил-қизларнинг илм-маърифатга инти-
лишлари таҳсинга лойиқдир. Бу йил олий 
таълим муассасаларига ўқишга кирганлар 
рейтингида айнан Шўрчи туманининг ўрни 
алоҳида. Биргина “Тамаддун” қишлоғидан 
40 нафардан зиёд ўғил-қиз олий таълим 
муассасаларига қабул қилингани ҳақидаги 
хушхабарни эшитишнинг ўзи мароқли. 

Давлатимиз раҳбарининг: “Бугун 
битта китоб ўқиган бола, эртага телеви-
зор кўриб ўтирган ўнта болани бошқа-
риши мумкин”, деган сўзлари шўрчилик 
ёшларнинг қалбларини қанчалик тўлқин-
лантириб юборганини ҳис этдик. Тадбир-
лар давомида туман аҳолиси қанчлик 
маънавиятга ташна ва ёшлари китобга 
ошнолигини намоён этдилар. Айниқса, 
мактаб ўқувчилари Зулфия Мўминова-
нинг “Болага китоб беринг...” шеърини 
шоира билан жўр бўлиб айтишлари бар-
чага завқ улашди. 

Севимли санъаткорларимиз Гулбаҳор 
Эрқулованинг “Онажон”, Шербек Шоди-
евнинг “Шаҳнозалар”, Роза Ражабованинг 
хоразмча лазги қўшиқлари давраларга 
файз киритди, актёрлар Ёдгора Зиё-

муҳаммедова, Фарида Умарова ва Зарифа 
Исмоилова ижросидаги саҳна кўриниш-
лари барчага хуш кайфият улашди. 

Бахшитепа маҳалласи фаолларидан 
бири, “Дўстлик” ордени соҳиби Йўлдош 
ота Усмонов дил сўзларини шундай баён 
этади: 

– Халқимиз санъатга қанчалик таш-
на, китобга ошно эканини кўриб туриб-
сиз. Пойтахтдан ташриф буюрган санъ-
аткорлар ва ижодкорларнинг ижодий 
чиқиш лари маҳалла аҳлининг кўнглини 
тоғдек кўтарди. Бахшитепа маҳалласида 
“Янги Ўзбе кис тонда эл азиз, инсон азиз” 
шиори асосида ташкил этилган тадбир 
бизга куч-қувват бахш этмоқда. Таниқ-
ли ижодкор ва санъаткорларимиз то-
монидан айтилган ибратомуз воқеалар, 
ҳикматли маърузалар шеър ва қўшиқлар 
биз учун жонли сабоқ бўлмоқда. Шўрчи 
азалдан мард ва олижаноб инсонлар, 
саховатли деҳқонлар, ҳақиқий бунёд-

корлар, пиру бадавлат нуронийлар, ис-
теъдодли ёшлар тумани экан, камолга 
етаётган ўғил-қизларимиз ҳам шунга 
муносиб бўладилар. 

– Санъаткор халқ ичида бўлсагина, 
асл ижодкор бўла олади, – дейди хонан-
да Шербек Шодиев. – Бир ҳафта мобай-
нида Шўрчидаги оддий, самимий инсон-
лар даврасида ўз ижоду санъатимизни 
намойиш этяпмиз. Шўрчилик азиз ин-
сонларнинг юз-кўзларидаги меҳрни ҳеч 
нарсага алишиб бўлмайди. 

Ижодий гуруҳимиз Фахриддин 
Менгбоев раҳбарлик қилаётган “Абрамат 
Менгбоев” фермер хўжалиги далаларига 
ҳам бориб, пахтакорлар билан юзма-юз 
мулоқот қилдилар. Жозибали куй-қў-
шиқлар деҳқонларга қанот бахш этди. 

ҲАЁТГА ҲАМОҲАНГ 
ОҲАНГЛАР инглиз тилларида чоп этиш, вилоятнинг 

туристик салоҳиятини ошириш масала-
лари ҳам муҳокама қилинди. Президен-
тимизнинг мазкур соҳага оид фармон ва 
қарорлари ижросини таъминлаш мақ-
садида Ўзбекис тон Ёзувчилар уюшмаси 
Қашқадарё вилояти бўлими фаолиятини 
янада ривожлантиришга доир зарур топ-
шириқлар берилди. 

Ҳоким ташаббуси билан Муборак ту-
манида истиқомат қилаётган иккинчи 
гуруҳ ногирони, уюшма аъзоси Баҳодир 
Абдураз зоққа ногиронлик аравачаси ажра-
тилди. Ўзбекистон Ёзувчилар уюшмаси 
вилоят бўлими раҳбари Ғулом Абдиев, Му-
борак тумани ҳокими ўринбосари Фарид 
Бозоров ва бошқалар адиб Баҳодир Абду-
раззоқ хонадонида бўлиб, унга ногиронлик 
аравачасини топширишди.

Ўз мухбиримиз

таъсир кўрсатмоқда. Ушбу ҳолатни барта-
раф этиш учун аҳолини чиқинди бўйича 
қарздорлигидан огоҳлантиришда электр 
энергияси тўловларини ундириш онлайн 
тизимидан унумли фойдаланилади. 2023 
йилнинг 1 январидан бошлаб янги қури-
ладиган кўп қаватли уйларни чиқинди 
тўплаш жойларини белгиламасдан лойи-
ҳалаштириш ҳамда фойдаланишга  қабул 
қилиш тақиқланади. Бир сўз билан айтган-
да, муҳим қадамлар қўйилмоқда. Инсон 
омили нинг маънавияти ва экологик мада-
нияти она табиатни келгуси авлод учун та-
биий ҳолда асраш имконини яратади.

Ж.ЖАЛИЛОВ,

Ўзбекистон Республикаси давлат 

экология қўмитаси ходими

ТАБИАТНИ АСРАГАНТАБИАТНИ АСРАГАН

ҲАЁТНИ АСРАЙДИҲАЁТНИ АСРАЙДИ

“Қариси бор уйнинг париси бор” деб 
бекорга айтишмаган. Катта ҳаёт тажри-
басига эга пиру бадавлат нуронийлари-
мизнинг умр йўллари бизлар учун ҳаёт 
мактабидир. Ана шундай нуронийлари-
миздан бири 103 ёшли Нормурод ота 
Ашуров. Узоқ йиллар қишлоқ хўжалиги 
соҳасининг ривожланиши учун хизмат 
қилган Нормурод ота Ашуров 10 нафар 
фарзанди, 42 нафар набираси қуршови-
да бахтли, фаровон умргузаронлик қил-
моқда. Ижодий гуруҳимиз отахоннинг 
ҳолидан хабар олгани унинг хонадонига 
ташриф буюриб, дилдан суҳбатлашди. 

Шунингдек, 83 ёшли Жўра бобо Ма-
машукуров, Қамбар ая Ражаповалар хо-
надонида ҳам бўлиб, нуронийлар дуоси-
ни олдик. 

Аёл – оила, жамият гултожидир. Аёл-
ларнинг оилада, жамиятда тутган ўрни, 
уларни ҳар томонлама қўллаб-қувватлаш 
борасида амалга оширилаётган ишлар 
ҳеч кимга сир эмас. Республика маъна-
вият ва маърифат маркази ҳамда Шўрчи 
туман ҳокимлиги томонидан "Гўзаллик" 
маҳалласида ўтказилган “Ўзбекистон 
тарихида чуқур из қолдирган маърифат-
парвар аёллар” лойиҳаси доирасидаги 
тадбир кўтаринки руҳда ўтди. Тадбир да-
вомида туманнинг ижтимоий-иқтисодий 
ривожланишига ўз ҳиссасини қўшган, 
аҳолини, айниқса, ёшлар ва аёлларнинг 
маънавий дунёқарашини оширишга хиз-
мат қилган бир гуруҳ фаол аёллар “Та-
шаккурнома” ва эсдалик совғалари би-
лан тақдирландилар. 

Ижодий сафар давомида қадимий 
Кушон давлати саройини ўзида акс эттир-
ган музейда маънавият тарғиботчилари 
ва журналистлар иштирокида медиа тур 
ташкил этилди. Далварзинтепадан топил-
ган гардиш буюмлар, қуйма ёмбилар, эр-
как ва аёлларнинг турли тақинчоқларидан 
иборат жавоҳиротда феруза кўзли, зарҳал 
иплардан ишланган нафис маржонлар, 
заргарлик санъатининг ноёб намунаси 
сифатида ҳозир ҳам ўз қадр-қимматини 
йўқотмаган буюмлар сақланаётган музей 
барчада катта таассурот қолдирди. 

Таниқли ижодкорлар тумандаги 
умум таълим мактабларида ўтказган 
ижодий маҳорат дарслари ўқувчиларда 
катта қизиқиш уйғотди. 

Ижодий сафаримиз поёнига етар 
экан, барчамиз Сурхондарёнинг то абад 
мафтунига айланиб қолдик. 

Тўлқин ЭШБЕК, 

Ўзбекистон Ёзувчилар уюшмаси 

аъзоси

ҳам унинг мақола ва китоб лари тарихий маълумот 
ва далилларга бой ва салмоқли бўлади.

Аксар олимлар муайян олинган бир мавзу, нари 
борса бир йўналиш бўйича ихтисослашган бўлади. 
Айни пайтда ўзи фаолият кўрсатаётган соҳанинг 
барча йўналишларини биладиган фавқулодда 
шахслар ҳам бўлади. Қаҳрамон Ражабов Ўзбекис-
тон тарихини бир бутун ўрганаётган, яхлит ҳолда 
қамраб олаётган кенг кўламдаги забардаст олим-
лар сирасига киради.

Қаҳрамон Ражабовнинг илмий-мураб бийлик 
фаолияти ҳам ўз қамровининг кенглиги ва самара-
дорлиги билан ажралиб туради. Унинг раҳбарли-
гида иккита докторлик, учта номзодлик, ўн еттита 
тарих фанлари бўйича фалсафа доктори (PhD) 
диссертацияси муваффақиятли ҳимоя қилинган. 
Яна йигирмадан зиёд тадқиқотчи унинг раҳбарли-
гида илмий иш олиб бормоқда. 

Қаҳрамон Ражабов тадқиқотларининг равон, 
қизиқарли ва таъсирчанлигини уч омил таъмин-
лаган дейиш мумкин: муттасил ёзавериб малака 
ҳосил қилгани, адабиётни севиши ва кўп мутолаа 
қилиши, табиатидаги чексиз завқ ва жўшқинлик. 
Таъбир жоиз бўлса, Қаҳрамон Ражабов тарихчи 
бўлиб ўйлайди, адабиётчи бўлиб ёзади. У ҳамиша 
ёниб-жўшиб ёзади ва бу ҳароратни ўқувчига ҳам 
юқтиради: унинг ёзганларини сокин, хотиржам 
ўқиб бўлмайди – саҳифадан-саҳифага ўтган сари 
бағрингизга ўт туташиб бораверади. 

Шофиркон туманидаги чўлга туташиб кетган 
Боғиафзал қишлоғидан чиқиб келиб, мамлакат-
нинг етакчи муаррихларидан бирига айланишнинг 
ўзи бўлмайди. Бир умрлик машаққатли меҳнатни, 
оғир қийинчиликларни бўйнига олиб, бу йўлдаги 
ҳар қадамда олдидан чиқадиган тўсиқ ва ғовларга 
қарши курашиб, ўқиш-изланишдан бир нафас тол-
магани учун ҳам Қаҳрамон Ражабов шу даражага 
етишди. Хўжа Аҳмад Яссавий таъбири билан айт-
ганда:

Чин олим ёстуқин тошдин яратти,

Нима уқди – ани оламга айтти.

Эргаш ОЧИЛОВ, 

филология фанлари номзоди

ҲИКОЯ

            УФҚ
қизиқ эди болалигимда
бир сўнгсизликка тўсиқ
ҳазил гап эмас
бир нарида ҳам бор каби уфқ

худди бир шеър бир шеърнинг давоми каби
яна кўнгулда ҳам давомлар

яна рубоб бўлиб чалинар
чилдирма бўлиб
чалинар фикр бўлиб

уфқ пул йиғиб бермаса-да
кул қилиб 
тўплаб қўяр сирлар оламин

барибир кул тагида чўғи бор
қизил кул шафақ
тагида нурли туғи бор

сирни англагандай бўламан
туғ билан фатх этилар олам
менинг туғим юрт шодлик
алам...

            АЖИБ 
қараб қўяр мен сари бир гул
ажаб қараб турар мен томон нуқул

гоҳ бошин бурар-да эгиб қўяр гоҳ
боғда мендан бошқа йўқдай урар оҳ

оҳ тортгандай бўлар кулиб турса-да
яна жилмаядир оҳлар урса-да

не ками бор шундай гулнинг билмасман
кимга нохуш қараганми билмасдан

менга меҳр қўйган ёки ачингандир
кўрмай деб ҳам кўрмасликдан қочингандир

не бўлса-да яхшиликка йўйдим мен ҳам

меҳр билан қараб-қараб қўйдим мен ҳам...

            ХАЁЛ
ўртасида бир чироқ
қирмиз нур таратар
бироқ
одамларнинг юзи ҳам қизил
билиб бўлмас кўзларидан
ғам турарми ё қувонч сизиб

худди ойнинг қуюқ нури остида
худди ой келгандай пешонага
бир ҳузн таралар кошонага

улкан жамоат 
марказида бўлса дейман
чироқ 
ой
марказ бўлса дейман

хаёл ҳақиқатга дўнса дейман
хаёл маркази эмас

марказида бўлса ой чироқ
бўлса дейман жамоат юзи порлоқ
чироқ бўлса
бўлса ой

нур олса дейман
чироқ билан ой
жаҳон 
ҳойнаҳой...

            ШОИР ДЕР
қалам бошин олдим ҳар кун тинмасдан
йўндим чора бўлса суюнтирардим
мени кийинтирмас лекин синмасдан
ундан чиққан сўзни кийинтирардим.

            ОСМОН 
сувда синиб-синиб бўлиниб
ойи билан суви борар тўлиниб

ойини бир парча каби соҳилга
отиб бориб қарамас у оҳига

кўтарилиб осмон билан тўлин ой
коинотга сиғмагандир ҳойнаҳой

сув бағрига бўлиб улар бир ҳумой
топмагандир сув бағридан бошқа жой

сиғмагандай дардим дилга қоғозимга
сиғмагандай ҳатто маҳзун овозимга

менинг дардим фақат шахсий ишқ эмас
ҳатто шахсий дардим ишққа бир қафас 

Бизнинг қишлоққа куз эрта келади. 
Тилларанг ҳам боғларга эрта оралай-
ди. Ҳозир йиғим-терим авжида. Ҳамма 
ўз юмуши билан банд. Бир коса сутни 
ичиб ҳовлига чиқдим. Тоза ҳаво, қуёш 
чарақлаб турибди. Офтоб тушган айвон 
томон юра бошладим. Бароқ мушугим ўз 
ҳаётидан мамнундек офтобда тобланиб 

ётибди. Бароқ садоқатли мушук чиқди. 
Кунимиз зўрға ўтиб турган кезларда 
ҳам бизни ташлаб кетмади. Қўшнининг 
товуқларига чанг солмади, овқат из-
лаб бир неча кунлаб йўқ бўлиб кетма-
ди. Мана, неча йилдирки, у мен билан. 
Вафодор дўстим ёнига чўкиб, мен ҳам 
қуёшда тоб ландим. Қуёш танамни яйрат-
ди. Онам бир қўли билан этагини ушлаб, 
узумнинг қуриб тўкилган баргларини су-
пураётир. Ҳовлимизда дарахт кўп эмас, 
тўрт туп ўрик, икки туп узум. Хаёлимга 
туйқусдан бугун муҳим кун эканлиги 
урилди. Шаҳдам одимлаб дарвоза то-
мон юрдим.

– Она, бугун Аҳмадларникида катта 
ўйин. Зўр ўйин бўлади-да ўзиям. Паст 
қиш лоқ ҳам келади.

– Ҳай болам, қорнингни тўқла-
дингми? 

– Ҳа-ҳа, она, кеч қолмай, ўйинга кет-
тим, – дея шошиб дарвозадан чиқиб ке-
тарканман онам ортимдан:

– Ҳай бола, кунни кеч қилиб қайтма-
гина тағин, – деб тайинлади.

– Хўп она, – деб югуриб кетдим. 
Ўлжасини қувган тозидек ҳовлиқиб бо-
раётиб сўқир кампирни кўриб қолдим. 
Кампирнинг исми Хурсанд момо. Умр 
бўйи фарзандсиз ўтмоқда. Бир-бири-
га садоқати кучли эканки, Раҳмон бова 
бош қа оила қилгани йўқ. Кампири кўр бў-
либ қолгандан кейин ҳам, оилани муқад-
дас билиб, бирга яшаб келмоқда. Кампир 
дарвозасидан икки қадам беридаги тош 
устида ўтирарди, ҳойнаҳой Раҳмон бова-
ни кутаётгандир. Ёнидан ўтаётиб:

– Ассалому алайкум, моможон, — 
дедим.

– Ваалайкум ассалом. Ҳай болам, 
масжид томон қара-чи, бованг кўрина-
дими?

– Йўқ, моможон, – дея йўлга тикилиб 
турарканман икки кишини кўрдим. Улар-

ни Раҳмон бовага ўхшатмадим. Раҳмон 
бовани узоқдан илғаш мен учун қийин 
эмас, чол гавдали, камига айиққа ўхшаб 
лапанглаб юради.

– Ҳа, келиб қолар. Кимнинг ўғлисан, 
болам?

– Шодумар аканинг.
– А, кимнинг? Қайси Шодумар? Эсим 

қурсин, танимадим болам.
– Роҳила опанинг ўғлиман, – де-

дим-у, бўғзимга нимадир тиқилгандай 
бўлди. Юзимни терс буриб кетдим. 

– Ҳа, бўлди, танидим,— деб  қолди 
кампир ортимдан. Мен эса ўйчан қадам 
босиб борардим. Кўзимдан бир икки 
томчи ёш думалади.

Борсам, ҳамма йиғилибди. Энг қизиқ 
ёнғоқ ўйини бош ланди. Мароқ билан ўй-

наб, юта бошладим. Ҳамма 
мени мақташга тушди:

– Ҳа, олдинлари ҳам  зўр 
ўйнардинг-да, ўйиннинг устасисан, Ином.

– Ҳа, бизнинг қишлоқ ютади, бизда 
Ином бор.

– Битта ёнғоққа шунчами, ол, бари 
сеники, менинг дадамнинг ёнғоқзори 
бор, – деб аламидан тўнғиллади Бакир. 
(У паст қишлоқдан. Уйимиздаги меҳмон-
ларга қўйиладиган чойнакдек бақалоқ, 
кавушини ҳеч қачон тўғри киймайди, суд-
раб юради, бойнинг боласи.)

– Э-е-е, менинг дадамнинг ери кат-
та. Ҳозир шу ерининг бир парчасида 
ўйнаяпмиз, холос, – дея мақтана кетди 
Аҳмад. Аҳмадни бир кўрганда ўзбекка 
ўхшатмайсиз. Баланд бўйли, чап юзи-
нинг қулоққа яқин жойида тугмадек холи 
бор. Шундай қилиб, ҳамма дадаларини 
мақташга тушиб кетди..

– Бўлди, ўйинда мен ютдим. Ҳасад 
қилсаларинг ўзларингга.

– Ҳа, энди ёнғоқли бойвачча бўлди-
ларми? Хўш, сенинг дадангнинг нимаси 
бор? Гапирсанг-чи? – дея мени қистов-
га олди Бакир. Ичим ёниб кетди. Худди 
ўғрилик устида қўлга тушган одамдек, 
тилим айланмай қолди.

– Олдин сўра-чи Бакир, ўзи дадаси 
бормикан? – деди Аҳмад кулиб. Қолган-
лар ҳам кула бошлади. Аҳмадни шу га-
пидан кейин юзидаги холи кўзимга жуда 
хунук кўриниб кетди. Шарт юлиб олгим 
келди. Қўлимдан ёнғоқларим тушиб кет-
ди. Оёғимни кўтармай, бир-икки қадам 
ортга тисарилиб:

– Ҳа, дадам бор! Улар ҳарбий хиз-
матда, ҳали кўксини тўлдириб медал-
лар билан келади, мен ўшанда куламан, 
– деб бўғзимга тиқилган алам билан 
уйга югуриб кетдим. Дунё кўзимга тор 
кўринар, шу қадар тез югурардимки, 
сал қолса учиб кетгудек. Қаттиқ югур-

ганимдан ковушумга кирган майда 
тошлар оёғимни тилганини ҳам сезма-
бман. Дарвозани зарб билан очиб кир-
дим.

– Она! – бақирдим ҳансираб, – да-
дам... дадам... – нафас етишмасди. 
Онам югуриб келди. Ўпкам тўлиб йиғлаб 
юбордим.

– Дадам қаерда, қачон келади?
– Болам, келади, келади, албатта, 

келади, вой боласи тушмагур-ей, – дея 
онам овутиб уйга олиб кирди.

Йиғлаб ухлаб қолган эканман, шомга 
яқин уйғондим. Устимдаги қуроқ кўрпа-
дан исириқ ҳиди анқиб турибди. Сизга 
айтсам, дадам чақалоқлигимда иш бў-
йи ча узоқ сафарга кетган экан. У ҳарбий. 
Ватанига содиқ ҳарбий. Оилам эмас, 

Ватаним дейдиган одамлар-
дан. Мен дадам билан фахр-
ланаман. У кишидек бўлишни 

хоҳлайман... Шундай ширин ўйлар суриб 
ётганимда онам хонага иккита коса кўта-
риб кирди.

– Болам, тур, юзингни юв, овқатлана-
миз, – деди қизарган кўзларини мендан 
олиб қочиб. 

Ўғри мушукка ўхшаб коса ичига кўз 
қиримни ташладим. Қатиқ экан. Қатиқ  
яхши таом. Нон тўғраб есангиз, ҳа, яна 
шакар  солиб ичсангиз, оҳ, зўр бўла-
ди-да ўзиям. Юзимни ювиб, қатиққа 
шакар қўшиб ича бошладим. Эшикка 
яқин деворга бир мих қоқилган. Унга 
дадамнинг белбоғи билан дўпписи 
илинган. Мана, неча йилдирки, унга ҳеч 
ким тегинмайди. Чанг босиб қолган. Қи-
зиқиб сўрадим:

– Она, нега шу дўппи билан белбоққа 
ҳеч қўл теккизмайсиз?

– Буларни даданг ўзи илиб кетган. 
Чангини ҳам, насиб, дадангнинг ўзлари 
келиб қоқсин, дейман, – деб онам, михга 
тикилиб хаёл суриб қолди. Нималардир 
эсига тушиб кетган бўлса керак. 

Эртаси тонг азондан онам холамлар-
никига меҳмонга кетди. Мени ҳам бирга 
олиб кетмоқчи бўлди-ю, лекин боргим 
келмади. Уйда ёлғиз ўзим. Бир маҳал 
эшик тақиллади. Очсам, чамаси қирқ 
ёшлардаги баланд бўйли эркак. Кўзимга 
иссиқ кўринди. У мендан олти-етти  қа-
дам нарида турарди.

– Болам, Ином!..
Наҳот? Аввалига ичимга сиғмадим. 

Елдек учиб бориб қучгим келди. Ҳаяжон 
оёғимнинг учигача титратди. У секин 
бағрини очиб, мен томон кела бошлади. 
Орамизда бир қадам масофа қолган эди. 
Кўзимни чирт юмиб, қўлларим билан 
кўкрагидан итариб тўхтадим. Айни шу 
дамда бир болакай “Дада!..” деганча 

югуриб келди.  Ичимда қўзғалган ғашлик 
бўғзимга тошдек тиқилди.

– Кетинг!.. – ортга тисарилдим.
– Болам, соғинмадингми, кутмаган-

мидинг?
– Йўқ, ҳеч қачон соғинмадим! 
Эшик тутқичини маҳкам ушлаб олиб,  

қафасдан чиқиб кетишга уринаётган 
қушдек – соғинчимни зўрға тутиб турар 
эдим.

У киши болакайни кўтариб, ор-
тига қайрилиб машинаси томон юра 
бошлади. Болакай бўйнидан қучиб 
олган эди. Ҳа, ким отасини қучгиси 

келмайди. Машинасидан бир аёл 
тушиб болакайни олди. Аёлга разм 
солдим. Онамдан нимаси ортиқ? 
Балки чиройлидир. Лекин мен учун 
айни дамда ундан-да хунук аёл йўқ. 
Атрофга алангладим, яхшиямки 
онам уйда йўқ. Эркак машинаси-

дан кафтларини тўлдириб алланимлар 
кўтариб келди. Уларни менга тутқаз-
ди. Мен қўлимни чўзмадим, ерга хур-
мо, майиз, яна нималардир тўкилди. У 
киши эгилиб тера бошлади. Узоқдан 
жўраларим кўринди. Шарт унинг қўли-
дан ушлаб:

– Кетинг бу ердан, бошқа қайтиб кел-
манг, – дедим. 

Уни қанчалар кўришни истаган бўл-
сам, шунчалар тезроқ кетишини хоҳлар-
дим. 

Жўраларим дарвоза ёнида мени пой-
лаб туришарди. 

– Ким экан у, Ином? 
Индамадим. Икки кўзим ерга қадал-

ган. Болалар секин пичирлашди:
– Отаси.
– Отаси бўлса керак.
Уларга ғазаб билан қараб:
– Йўқ, отам эмас!.. Адашиб келибди, 

– дея дарвозани ичидан танбаладим. 
Танбаладим-у ерга чўкдим. Ичимдан 
аламим тошиб келди, бақириб йиғладим. 
Мен кутган – медал таққан шону шавка-
тим отам қайда-ю, бу хиёнаткор кимса 
қайда!.. 

Орадан, чамаси, бир ойлар ўтди. Тонг 
азонда дарвозамиз қаттиқ тақиллади. 
Шошилиб чиқдим. Бўсағада турган бар-
васта мўйловли киши менга тик қараб: 
“Отанг қазо қилди. Таъзияга боринг-
лар...”, деди. Гангиб қолдим, нима дей-
ишни билмадим. Беихтиёр кўзларимга 
ёш қуйилиб келди...

Онам михга илинган белбоғни олиб 
белимга боғлади, дўппини олиб чангини 
қоқди-да, бошимга кийдирди. Таъзияга 
отланди. 

Мадина ТУРСУНОВА,

Тошкент давлат педагогика 

университети талабаси 

ЁШЛАР ОВОЗИ

коинотдан сувга тушган ой каби 
сувли коинотдан хориж жой каби

унда ватан бордир унда кўзгу бор
эзгилар ичинда хўрлик эзгу бор!

сиғдиролмас овозим ҳам бағрига
отган каби дарё ойни нарига!

            ҚАЙДАСАН 
бошимдан имтиҳон кетмас
ерман ҳеч тумтайган бир осмон кетмас

сен-ла қийноқ тунлар ҳурлик эди бир
қийнаб юборар тонг ҳеч осон кетмас

йўқсанки бу саҳар ичра заҳар бор
нафас олмоқда ҳам бу ҳижрон кетмас

ортида очилар бир гул деразам
очилмоқда унга ҳеч имкон кетмас

очилса очилмас унга бир осмон
менки қон айладим ундан қон кетмас

ёғишлар кўксига энди мадормас
балки гул хуш мендан мутлақ жон кетмас

Йўлдош Эшбекни кўр бахтли кўринур
чексиз ҳижронидан ҳеч бир он кетмас.

            ТУН
бағрида тонг бўлса агар
тонг бағрида тун бор муқаррар
бахтли айрилиқ бор олдинда ҳали
бахтсиз учрашувлар ортда қолди гўзалим!

            ГУЛ 
тарар атир учқунга ўхшаш
унданам мўл шуъла бўй
қандай гўзал ҳаёт ва яшаш
дунёни қўй!

қўй дунёни!
у ҳам яшасин!
шундай хушлик берганни ўйла
ки инъомин мўлроқ ташласин
илҳомини завқ ила куйла!

бу экинзор гоҳо ёш талаб
раҳмат суви ила суғорган
гоҳ юракдан ўт-ўтин қалаб
қора қолгин баргдаги қорин
у гул каби атир таратар
учқун каби...
кўрар кўз керак
басирати борни қаратар
барчага ҳам яхши сўз керак

сўз
у гул каби таратар атир
димоғни ёндирар учқуни
бу уч кунлик дунёга сабр...
ёниб кетар қолган уч куни!

            ТОНГ
шаффоф тумандай кўзимдан ўтар
бу туман ичра нур сўзимдан ўтар
иши нур бўлганнинг келар йўли нур
биламан ҳозир не ўзимдан ўтар.

Мадина МУҲАММАД

            ВАТАН
Ўзбек деганида ўзликни кўрдим,
Сахийлик, ҳалол ризқ-рўзликни кўрдим,
Темурдек муаззам сўзликни кўрдим,
Оналари алплар туққан Ватан бу!

Дўст учун аямас жону жаҳонин,
Каъбадай авайлаб кўнгил маконин,
Меҳрин қўшиб тутар бир парча нонин,
Юздан ортиқ элат сиққан Ватан бу!

Усмон Носири бор, кўкси қалқони,
Шу эл деб томирда кўпирган қони,
Бирдамлиги кўзин очган дунёни,
Балоларни енгиб чиққан Ватан бу!  

Дунёни титратмиш муштин зарблари,
Ватан деб ғурурга тўлмиш қалблари,
Юртини отадай кўрмиш алплари,
Улуғбеги кўкдан боққан Ватан бу!

Яссавий ҳикмати – кўнгил маёғи,
Гул очиб, барг ёзмиш суққан таёғи,
Бир томони водий, воҳа бир ёғи,
Ариқларда шарбат оққан Ватан бу!

Уруғ қадаб кузда олтин тоғ уйган,
Меҳнат қилиб сурур, лаззатин туйган,
Бир элдир, меҳмондўст, суйганни суйган,
Кўксига юлдузлар таққан Ватан бу!

            СЕН 
Кўнглимни етаклаб қошингга бордим,
Товоним қонатди тикан, чағир тош,
Дард босган кўксимни минг бора ёрдим,
Мени тушунмадинг,
Эй кўнгли қуёш.
Сен олов, мен тупроқ ва ёки денгиз,
Тафтингга дош бермай қовжиради жон.
Бир ишқ илингандим, кўнглингга тенгсиз,
Мени тушунмадинг,
Ўйлари осмон.
Жимжима ҳисларга алданиб ўтдим,
Умримга беизн мўралади куз.
Ёлғиз сени дедим,
Бир сени кутдим,
Нигоҳи юлдуз.
Ва кўндим йўқлигинг, синов корига,

Ишқим увол кетди, ўйларим малул.
Бош урдим соғинчнинг ипсиз дорига,
Эй ғурури қоя,
Ифорлари гул.

            МАЙЛИМИ...
Сизсиз юрак майли, тошга айлансин,
Умрим бир саботга, дошга айлансин,
Орзуларим томчи ёшга айлансин,
Майлими, 
Мен сизни севаман десам.

Ўжар кўнглим билиб, кўнгилдош қилган,
Бир дард бор, пинҳона қалбимни тилган,
Сиз борсиз, демакки толейим кулган,
Майлими,
Мен сизни севаман десам.

Кимга гулдир насиб, кимгадир тикан,
Менга сиздай тоза юрак бегумон,
Мени ҳар сония йўқлаган инсон,
Майлими, 
Мен сизни севаман десам.

Севги нима ўзи, бир дунё ҳавас,
Бир сўздан, бир кордан топгувчи абас,
Бу меҳр, бу сеҳр, ҳеч ҳавас эмас,
Майлими,
Мен сизни севаман десам.

          ИШҚ НЕДИР
Тангридан бу мўъжиза асли,
Юракни дардларга кўнмоғи ишқдир.
Хаёлинг бир онда кўкларга етиб,
Юлдузнинг кафтингда сўнмоғи ишқдир.

Бошингни мислсиз дардга берганинг,
Ҳар лаҳза изидан соғинч терганинг,
Бир азим уммонга чўкиб турганинг,
Ташна лаб қатрадан қонмоғи ишқдир.

Бир истак, бир хаёл ҳар нафасингда,  
Висол иштиёқи кўнгил сасингда,
Кимса билмас олов исканжасинда,
Жонингни бўлаклаб ёнмоғи ишқдир.

Бирда алам ютиб, бирда дард чексанг,
Умрингни шайтонни домига тиксанг,
Келмаган йўлига хаёлинг эксанг,
Туганмас изтироб унмоғи ишқдир.

Айтолмай жон қадар ёниб суйса-да,
Битта нигоҳидан титроқ туйса-да,
Жонингни ҳар банди, у деб куйса-да,
Ор билиб баридан тонмоғи ишқдир.

Давоми, бошланиши 1-саҳифада

НИГОҲОНА СИЙМОСИНИНГ ЯНГИЧА ТАЛҚИНИ

Хўш, ўша пайтдаги совет мактаби 
битирувчилари орасидан Раънога  ўхша-
шини топиш мумкинмиди? Эҳтимол, Аб-
дулла Қодирий бу билан ўз замонасининг 
ўғил-қизлари диний ва дунёвий илмлар 
тенг ўргатиладиган мактабларда таҳсил 
олишини орзу қилгану, ўз даврида юзага 
келган барча иллатларнинг  олдини олиш-
нинг ягона йўли шу эканлигига ишора қил-
гандир. 

Адиб Солиҳ махдумнинг асосий хис-
латларини бирма-бир санаб, фикрини 
шундай хотималайди: “Нима бўлганда ҳам 
махдум ўз замонасининг энг олдинги дом-
лаларидан, Қўқон аксариятининг саводхон 
бўлишларига сабабчи устозлардан, ҳатто 
улуғ хизматларга киши етиштириб бергучи 
нодир муаллимлардан эди”. Демак, Солиҳ 
махдум  ўз даврининг зўр муаллими. Қўқон 
ёшларининг саводини чиқаришда кўп заҳ-
матлар чеккан. Унга берилган   таърифдаги 
“нодир” сўзи ўзбек луғатида “сийрак, кам 
учрайдиган”, “камёб”, “қимматбаҳо”, “бе-
баҳо”, “асл” маъноларида келади.  

Яна бир ўринда: “Солиҳ махдум 1230 
– 1290 ҳижрий йилларда “Ҳўқанди  фир-
давсмонанд”да яшаган бир муаллим ва 
имом, ўз замонасининг истило(атама)си 
билан айтганда, “мактабдор домла”дир”, 
дейилади. Демак, адиб  ёшларга мукам-
мал таълим-тарбия бериб, ўз маърифаати 
билан миллатни шарафлантирувчиларга 
фирдавс, яъни жаннат боғларини раво 
кўради.

Адиб Солиҳ махдумнинг айрим хислат-
ларига ҳам алоҳида тўхталади. Хусусан, у 
мактабдор домла бўлатуриб ямоқ кийим 
кияди. Нега? Биринчидан, Махдум отадан 
ёш қолиб, ҳаётда кўп қийинчиликлар кўр-
ган. Иккинчидан, зоҳиран ҳасисроқ кўрин-
сада, фақирликдан малолланмайдиган 
эътиқодли одамдир. Зеро, Пайғамбаримиз 
(с.а.в) фақирлиги билан фахрланганлар.

 Маҳдумнинг таҳсинга сазовор томон-
ларидан яна бири: агар шогирдлари дарс 
тайёрламаса, уларни  урмас, дўқ уриб ко-
йиб қўярди. Мана шу одоби билан у элнинг 
муҳаббатини қозонган эди. Аммо ўз фар-
зандлари тарбиясида жуда қаттиққўл эди. 
Раънонинг саккиз ёшли укасига: “Қараб 
тур-чи, сен Маҳмуд, отанг келганда айт-
масамми?!.. Тунов кунги чивиқ эсингдан 
чиқдими?” деб пўписа қилишидан буни 
англаш мумкин.

Солиҳ махдум хотини Нигор хонимнинг 
ҳам саводини чиқариб, “отин ойи” қилган. 
Табиийки, она саводли бўлса, фарзандлар 
тарбияси ҳам яхши бўлади.

Асарни ўқишда давом этамиз. Хоннинг 
саройидаги мирзолардан бири – Анвар-
нинг яқин дўсти Султонали Солиҳ мах-
думдан Анварни бош муншийлик (саройда 
ёзув ишларини олиб борадиган котиб) ла-
возимида ишлашга кўндиришни сўрайди. 

«МЕҲРОБДАН ЧАЁН»НИ ҚАЙТА ЎҚИБ...
Шунда Солиҳ махдум: “Башарти Анвар 
бош муншийлик  вазифасига ёрлиғ олгудек 
бўлса, бу лавозимотни адо қила олурми?”, 
деб сўрайди. Устознинг андишасига қа-
ранг. Бойликни, “туфлаб  тугишдан бошқа-
ни” билмайдиган махдум, агар шогирди 
саройда мансабга минса, “йиғаётган”лари  
янада кўпайишига  ақли етса ҳам: “Анвар 
бу вазифани уддалай оладими?” деб ўйла-
япти. Махдум Султоналидан ижобий жавоб 
олса-да: “Ёшлик, кам тажрибалик қилмас-
мукин?”, дейди. Султонали унга ханафия 
мазҳаби асосчиси Имоми Аъзамни эслата-
ди. Ҳойнаҳой, ёзувчи бу ерда ҳам ўқувчини 
яна бир бор исломий қадриятлар билан 
таништиришга уринган кўринади. 

Энди “Ўпка ва ҳазил” фаслидан  ўқий-
миз:

“Анвар маънолик ҳазилни ташлаб чин 
ҳазилга ўтди:

– Меҳмоннинг қорни оч, Раъно…
– Меҳмоннинг вазифаси, – деди Раъно 

жавобан, – иззати билан ўлтириш ва ол-
дига қўйган нарсани махтаб-махтаб ейиш-
дир…”. 

Бу ўринда меҳмондорчилик одоби 
ҳақида таълим берилаётгандек. Меҳмон-
дорчиликда гоҳ уни, гоҳ буни олиб кел, деб 
буйруқ бераётган одамни  бир кўз олдин-
гизга келтириб кўринг, парчанинг теран 
моҳиятини тушунасиз.  

“Хайрихоҳ бир одам” фаслида тасвир-
ланишича: 

“– Баракалла, – деди Шаҳидбек. –…
Домод(куёв)лик учун насабдан илгари 
илму адаб, фазлу камол лозимдирким, бу 
ҳам ўзларидан махвий эмас”.

Адиб бу гаплари билан қуда танлашда 
инсонларнинг насли, насабига ё бойлигига 
эмас, одоби, илмига  эътибор бериш керак, 
демоқчи.

Айниқса, “Бахмалбофда фақир бир 
оила” фаслида Салим бўёқчи оиласида 
дунё га келган  гўдак воқеасини ўқига-
нимда, 1926 йилда туғилган Масъуд ама-
кимнинг қарийб тўрт ой бешикда исмсиз 
ётганини эслайман. Айтишларича, Жосият 
бибим: “Абдулла ўғлим қамоқдан чиқса, 
фарзандига ўзи исм қўяди”, деб ният қил-
ган экан. 

“Ёрлиқ бериш маросими” фаслида 
тасвирланишича, Худоёрхоннинг бош 
муншийлик бериш ҳақидаги фармони-
да Анварнинг отасининг исми Сафарбой, 
деб ёзилади. Солиҳ махдум шариат бў-
йича етим болани гўдаклигидан асраб, 
ўзи тарбия қилган бўлса-да, хотини  Нигор 
ойимга: “Анвар балоғатга етаёзди. Сен би-
лан Раънога шаръий номаҳрам, ундан қо-
чишларинг лозим”, дейди. Аммо манфаат 
устунлик қилиб, бунга унча эътибор бер-

майди. Натижада Анвар билан Раънонинг 
ишқий муносабатлари юзага келади.  Адиб 
ўз асари билан бундай ҳолатлар салбий 
оқибатларга олиб келишидан огоҳлантира-
ётгандек туюлади. 

Энди китобдаги “Адрас тўн ва ис-
сиқ нон фожиъси” фаслига тўхталсак. 
Саройдан суюнчига келган йигитга тўн 
танлашда махдум оиласида машмаша 
кўтарилади. Махдум адрас ўрнига бўз тўн 
бермоқчи бўлади. Шунда Раъно: “Бўз тўн 
бергандан, бермаган яхши… Арзимаган 
нарса учун Анвар акамни уялтирасизми?”, 
дейди. Раънонинг ёнига Нигор ойим ҳам 
қўшилади: “Киши уятлик бўлмасин, Раъ-
но”, дейди.

Бу ерда Нигор ойим: “Раъно”, деб мах-
думга мурожаат этяптими, ёки қизигами?  
Маълумки, бизда эр-хотин бир-бирини 
бош фарзандининг исми билан аташи одоб 
саналган. Шунинг учун  ҳам Нигор ойим га-
пининг  давомида: “Ҳай, Раъно! Нонлари-
мизнинг суви қочган, хамир қилишга вақт 
оз, бозордан иссиғ нон олдирасизми?”  деб 
махдумга мурожаат этади. Эътибор қилин-
са, Нигор ойим эрига: “Нон олдиринг!” деб 
буйруқ бермайди, балки “нон олдирасиз-
ми?“ деб сўроқ оҳангида илтимос қиляпти. 
Бу муомала одобининг яна бир чиройли 
кўринишидир. 

Адиб асарларида табиатнинг тунги ман-
заралари ҳам ниҳоятда  гўзал ва мажозий 
тасвирланади. Кекса тижоратчи Абдураҳим  
Бобохонов ҳикояси:

“Абдулла акам билан бўлган бир суҳ-
батда:

– “Меҳробдан чаён”да бир жумла бор, 
тушунмадим, – дедим.

– Қайси?
– “Гумбази нилигун қандилида шамъи 

кофурийлар ёқила бошланган эди”.

– Ҳа, “Ҳаёт шамъи” фаслида шундай 
жумла бор, – деди адиб. 

– Солиҳ махдум камбағал бўлса, уйида 
қандил нима қилади? – дедим.

Абдулла акам кулиб:
– Бу сўз мажозий, яъни: “гумбази ни-

лигун қандилида” – осмон, “шамъи кофу-
рийлар” – юлдуз маъносида ишлатилган, 
– деди”.

“Хон кўнгил очмоқчи” фаслида ўзбек 
миллий қизиқчилиги (ўзбек анъанавий 
театр тури) орқали Худоёрхон раъиятни 
кулдириб, кайфиятини кўтаришга ҳара-
кат қилади. Томошада Худоёрхоннинг энг 
яхши кўрган қизиқчиси Зокир говнинг 
шогирдлари Баҳром, Бахтиёр, Давлат ҳам 
иштирок этади. Улар хон саройидаги бу-
зуқ шароитларни кулгили тарзда танқид 
қиладилар. Яъни, Зокир гов Худоёрхон 
қурдирган Ҳоким ойим (Худоёрхоннинг 
онаси) мадрасасининг бош мударриси 
шайхулислом Валихон тўрага муқаллид 
бўлади. Мадрасага талаба қабул қилишда  
фақат  маҳаллийчиликка эътибор бериб, 
мударрис томонидан йўл қўйилаётган катта 
“камчилик”лар кулгили саҳналар орқали 
аччиқ танқид остига олинади.

”Ғариб кўнгил” фаслини изтиробсиз 
ўқиб бўлмайди, ўша даврдаги оддий, 
камбағал инсонлар ҳаёти  жуда ҳаққоний 
чиққан. “Катта сув ёнидағи ҳужра эши-
гида қўсқи (эски) пўстунга ўралиб турған 
қоровул” тасвирига қаранг. Кўприк қоро-
вули(Тойир ака)нинг жулдур кийимидан, 
Худоёрхон хизматчисининг аҳволи нақа-
дар аянчлилигини  англаш мумкин. Энди 
хизматчининг ҳужрасига кирамиз: “Тутун 
билан қоп-қорайған, пасткина қоронғи 
ҳужранинг ўртасида гулхан ёниб, аланга-
си мўрига ўралар эди”. Шундай ҳужрада  
Худоёрхоннинг бошқа бирор амалдори 

яшаши мумкинми? Қоровулнинг дастур-
хонини кузатамиз: “Тойир ака қозиқдағи 
тугунни очиб тўрт-бешта нон, бир ҳович 
каттақўрғон магиз олиб, кичкина баркашга 
солди”. Бечора хизматчи  иссиқ овқат ҳам 
еёлмаса керак. Маошининг камлигидан 
Сафар бўзчи билан ёзда мардикор ишлай-
ди. Анвар эса саройдаги тўкин, аммо “фис-
қи-фасод”га тўла ҳаётдан ана шу “шоирона 
ва дарвешона” ўтиришни афзал кўради.

Тойир аканинг камбағаллик, йўқчилик 
туфайли уйланиб бола-чақа  орттиролма-
гани, аввало, тақдирдан. Кейин, “Фарғо-
нани ўрусларга жонлиқ кўрсатиш учун, 
ялтираган шону шавкат билан” хон сал-
танатининг кўзбўямачилиги сабаб  бўлса 
керак. Агар хонлар тўрт ойлаб тўй бериб, 
икки юзлаб тандирда нон ёптириб, катта 
дош қозонларда ош дамлаш ўрнига, халқ-
нинг аҳволини ўнглаш ва ватан салоҳияти-
ни кучайтириш ҳаракатида бўлганларида, 
эҳтимол, асардаги Тойир ака сингари-
ларнинг турмуш тарзи мутлақо бошқача 
бўлармиди: “Анвар қўзғалар экан, ёнчиғи-
дан бир тилло олиб, Тойир акага узатди. 
Тойир ака билибми, билмасданми, ҳар 
ҳолда тиллони қўлиға олғандан сўнг, яна 
тез қайтариб берди”.

Анварнинг тантилигини қаранг. Эҳти-
мол, Тойир ака анчадан бери  қўлига тилло 
танга олмагандир. Энди шу тилло тангани 
“саройдаги ҳирсдан тўқ муншийлар”у “ҳа-
ром ўлган эшакнинг ҳалоллигига фатво бе-
рувчи муфтилар”дан бирига бериб кўринг-
чи, қайтарармикан?

Романнинг “Қўрқунч бир жасорат” 
фаслида Султонали Худоёрхон томонидан 
баримта (гаров) эвазига қўлга олинади. Бу 
хабарни эшитган Анвар дўстини қутқариш 
учун ўзини хонга топширишга қарор қила-
ди. Филология фанлари доктори Эргаш 
Рустамов “ХV аср адабиётининг бошқа 
шарқий адабиётлар билан қиёсий ўрга-
нишнинг баъзи масалалари” номли илмий 
ишида ёзишича, “Анварнинг хонга бориб 
таслим бўлиши воқеалари шоир Насимий 
фожеасини эслатади... Эҳтимол, бу ўх-
шашлик тасодифийдир. Эҳтимол, Қодирий 
Насимий фожеасини  тарихдан билгандир, 
ундан илҳомлангандир”.

Саййид Имомиддин Насимийнинг асл 
исми Али, лақаби Имомиддин. Шоир илк 
шеърларини  Ҳусайни тахаллуси билан ёз-
ган. Кейинчалик  Насимий номи билан та-
нилган. Насимий ўша давр руҳонийларига 
қарши  ҳажвий  шеър ёзади. Кунларнинг 
бирида мазкур шеърни бир ёш йигит ўқиб 
турганида, уни тутиб олиб,  ўлимга ҳукм 
этадилар. Йигит Насимийнинг дўсти бўлиб: 
“Шеърни мен ёзганман”, деб жавобгарлик-
ни ўз бўйнига олади. Бундан хабар топган 

шоир бориб дўстини қутқаради. Насимий-
ни  тириклайин терисини шилиб ўлдиради-
лар. 

Адиб бу мудҳиш тарихий воқеадан бе-
хабар бўлиши мумкинми? Анварнинг бола-
ликдаги дўсти,  Муҳаммад Ражаб пойгачи 
ўғлининг исми ҳам айнан Насим деб танла-
ниши бежиз эмас. Дўстини ўлимдан қутқа-
ришга шошган Анвар тимсолида Қоди-
рийни тасаввур қилишимиз мумкин. Адиб 
қатлига оид ҳужжатлар билан танишиш 
жараёнида бирор ўринда дўстга хиёнатни 
учратмадик. Анварнинг қатл майдонидаги  
тасвири “Шу вақт бутун аъзоси эски қон-
ларға беланган жаллод чуқурдан чиқишга 
интилар эди” жумласи билан тугалланади. 
Бу эса Худоёрхон салтанатининг хотимаси-
дан дарак бераётгандек. 

Энди  Анварнинг сўнгги кунлари ҳақи-
даги маълумотларга тўхталсак. Адибнинг 
ёзишича, Мирзо Анвар Раъно билан Ху-
доёрхон зулмидан Тошкентга қочиб келиб, 
ўрус истибдоди остида  яшайди. Орадан 
уч йил ўтгач, Худоёрхондан бир афвнома 
олади ва ўз шаҳрига қайтиб кетади. Биров-
ларнинг хабарича, озгина ўтмай Худоёрхон 
томонидан ўлдирилади. Бошқаларнинг 
шоҳидлигича, Анвар ўз ажали билан ўлган 
эмиш. 

Нега ёзувчи Анвар ҳаётини бундай 
мужмаллик билан хотималайди? Биз-
нингча, биринчидан, Анвар билан Раъно 
Тошкентда қолганида, шўро сиёсатининг 
қасддан юзага келтирган очарчилиги са-
баб, барибир ўлиб кетиши мумкин эди. 
Чунки унинг оиласи жуда афтодаҳол ҳаёт 
кечирган (Абдулла Қодирийнинг ўзи ҳам 
машъум очарчилик даврини бошдан ўт-
казган). Мирзо Анвар оиласининг Қўқон-
га қайтишининг иккинчи сабаби ҳам бор. 
Халқимизда: ”Ўз уйим, ўлан тўшагим”, 
деган гап бор. Балки Анвар ўз она юртига 
кетишни хоҳлагандир. Ахир, инсон табиа-
тида киндик қони тўкилган жойга қайтиш 
истаги бўлади-ку.

Романнинг нега айнан “Меҳробдан 
чаён” деб номланганини ҳам сўровчилар 
кўп. “Чаённинг намойиши” фаслида қуйи-
даги парчани ўқиймиз: “Бу кеч масжид 
ҳужраси яна обод, катта шамъни  токчаға 
қўндириб, очиқ танчага писта кўмир солиб, 
маъюс, бир-бирига ёнма-ён ўлтирғучи икки 
муфти қўлларини оловға товлар эдилар. 
Ҳужранинг тўрдаги токчасиға беш-олти 
дона қалин муқавалик китоблар терилган”. 
Булар қандай китоблар эди? Улар “Шарҳи 
мулло Жомий”, “Ақоиди маъалҳавоший”, 
“Ҳикмат ул-айн”, “Алвиқоя”, “Сияри ша-
риф” сингари ноёб асарлар эди. Энди 
ўзингиз айтинг, шундай китоблардан боха-
бар зотлар ўз нафслари  учун бир камбағал 
устидан  иғволар уюштирса, ҳатто бир бе-
чорани дор остигача олиб борса, бундай-
ларни яна қандай номлаш мумкин?!

Шеркон ҚОДИРИЙ

Шоира борлиқнинг турфа ўйинларини аввал 
қалб, кейин ақл чиғириғидан ўтказади. Аввало 
ота-онаси, кейин “оқ йўл” берган устозлари ишон-
чини қозониш, Ижод деган сирли, сеҳрли оламни 
чин юракдан ҳис қилиш Мунаввара қалбида турли-
ча туғён пайдо қилади. Ишқ,  ватан,  табиат, ахлоқ- 
одоб, умуминсоний қадриятлар, миллий урф-одат-
лар, устозларга ҳурмат, дўстга садоқат, ота-она ва 
аёлни шарафлаш  мавзулари шоира ижодининг 
ранг-баранг хусусиятларидир. Шоира қалбида мавж 
урган  меҳрнинг турфа бўёқлари шеърхонда яхши 
таассурот уйғотади. Қуйидаги шеърида Мунаввара 
гўё ўз юрагининг расмини чизади. Бир чети хавотир, 
бир чети шам, бир қирраси ишқ, бошқаси ғам:

Юрагимнинг бир четида хавотир,

Бир четида милтиллайди ёниб шам.

Бир четида видо айтар сўниб ишқ,

Бир четида гуноҳ йиғлар чекиб ғам.

Мунаввара Усмонова ижодининг етакчи лейтмо-
тивини, боя айтганимдек, она образи ташкил этади. 
Тўғри, одатда адабиётшунослар “лирик қаҳрамон” 
деганда  муаллифнинг ўзини тушунадилар. Бироқ, 
менингча, Мунаввара Усмонова ижодидаги етак-
чи образ шахсан унинг онаси, деб тушунилса хато 
бўлмайди. Шоира жамики ютуқлари, фазилатлари, 
савоб ишларининг туб моҳиятида онаси турганини 

фахр билан тилга олади. Бошқача айтганда, шоира 
учун унинг онаси идеал қаҳрамон. Дейлик, отаси, 
ака ё укаси, опа ё синглиси, фарзандлари ҳақи-
да ёзса ҳам хаёлининг бир четида онасига бўлган 
чексиз эҳтиром ял-ял яшнаб туради. Нега шундай? 
Негаки, шоира яқинларини қадрлашни, уларга меҳр 
улашишни айнан онасидан ўрганган. Бошқача айт-
ганда, шоира ижодидаги ҳар қандай мавзу ўз она-
сига бўлган шахсий муҳаббатдан нур эмиб, юзага 
балқиб чиқади:

Менинг онам  қаҳрамон,

Меҳнатининг номи йўқ.

Сўзидан гавҳар томар,

Тонгги бору шоми йўқ.

Меҳнатининг номи йўқ, дегани иш танламайди 
деганидир. Тонгги бору шоми йўқ, дегани тиним 
билмайди маъносида. Яъни она  эрта тонгдан ишга 
берилади, шом қоронғисигача меҳнат қилади. Қизи 
эса унинг қачон ухлашга ётганини кўрмаган. Шу боис 
“шоми йўқ” дейди. Учинчи сатр тушунарли – шоира 
онасининг ҳикматга йўғрилган сўзларини гавҳарга 
менгзаяпти. Демак, она меҳнаткашликдан ташқари 
зукко ва оқила ҳам.

Онамда бор қирқта жон,

Тилинган юз бўлакка.

Улашар обу ҳаёт,

Ўхшайди чархпалакка.

Онанинг қирқ жони бу ўринда юз бўлакка ажрал-
ган. Демак, шоира онасининг жони халқ ибораси-
даги сингари қирқтамас, юзта. Оби ҳаёт улашгани 
қўли очиқлиги ва саховатпешалигини билдиради. 
Онанинг чархпалакка ўхшатилиши Мунаввара Усмо-
новага хос оригинал ташбеҳ. 

Чархпалак – тинимсиз айланма ҳаракат қилади-
ган ашё. Ҳам тўхтовсиз айланади, ҳам эгасини сув 
билан таъминлайди. Онанинг чархпалакка ўхшати-
лишида етарли ҳаётий асос бор. Она ҳам тинимсиз 
меҳнат қилади ва шу орқали яқинларига яхшилик 
улашади. Шоира бир суҳбатимизда: “Онамнинг қал-
дирғоч болаларига нон чайнаб  беришлари болалик 
тасаввуримда қолиб кетган” деганди:

Саксондан ўтса ҳам жонсарак ҳамон,

Қўшнини йўқлашни канда қилмайди.

Полапонларига чайнаб бериб нон,

Қушни тиндиради, ўзи тинмайди.

Она ва оналик саодатини улуғлаш шоиранинг 
лиро-эпик  асарларида ҳам  кўзга яққол ташланади. 
Масалан, “Ёлғон қасам” номли воқеабанд шеърида 
шарқ оғзаки ижодида машҳур бола талашиб, қози 
ёнига борган икки аёл ривоятини ҳикоя қилади. 

“Онам фарёди” шеърида эса навқирон ўғлидан жудо 
бўлган  онанинг, шоира онасининг  руҳий изтиробла-
ри акс этган. Она учун фарзанд доғидан оғир юк йўқ. 
У хастажон бўлса ҳам ўғлининг кўзи очиқ юришини 
истайди:

Ниҳол эксам, кўксингга

Ботармикан  илдизи,

Дейди, ёндирар кўксим,

Юмилмай кетди кўзи. 

Умуминсоний қадрият, онаизорни юпатиш, эъ-
зозлаш мотивларини ёрқин кўрсатувчи навбатдаги 
манзума “Иккинчи қиз” деб номланади. Назаримда, 
ушбу шеърнинг ҳам ҳаётий негизи бор. Афтидан, 
шоира бу воқеага гувоҳ бўлган ё унинг мазмуни-
ни яқинларидан бири сўзлаб берган. Алқисса, ёши 
салгина ўтиб қолган жувонни тўрт қизи бор кишига 
турмушга берадилар. Қизлар бу аёлни она сифа-
тида қабул қилмайди. Айниқса, иккинчи қиз она 
(ўгай деймизда энди) пиширган овқатни емайди, 
кўйлак тикиб берса, киймайди. Боз устига “қони 
қўшилмас” деб жеркигани жеркиган. Ҳаёт шу  та-
риқа нохушлик билан давом этади. Асарнинг шу 
жойини ўқиганда, китобхон хаёлини “охири нима 
бўларкан?” деган савол чулғайди. Она тўрт қизни 
тўрт томонга тўй қилиб узатади. Кун келиб қизлар-
нинг отаси оламдан ўтади. Қизлар энди мерос бў-
лишадилар. Катта опа ер, мулк, кўрпа-тўшак ҳатто 
идиш-товоққача рўйхат тузиб, уларни тўртга бўла-
ди. Онани эса кўчага қувламоқчи бўладилар. Шун-
да кутилмаган воқеа содир бўлади. Иккинчи қиз, 
қаранг, нима дейди:

“Ота ўлса ўтини ўчирарми ҳеч одам,

Сизлар қилган бу ишни кечирарми ҳеч одам.

Тўрт қиз эмас, тўрт дарахт 

экса савоб бўларди,

Одамларга сояси тегса, савоб бўларди.

Бу ҳаётнинг синови, сизларга бир ўйинми,

Шу шўрлик кекса аёл онами ё буюмми?

Ҳамма улуш сизники, 

бир чўпни ҳам олмайман,

Отамдан қолган мерос — 

мен онамни танлайман”, —

Асарнинг бу жойи – хотима қисмини ҳаяжонсиз 
ўқиб бўлмайди. Бошқача айтганда, иккинчи қиз она 
шахси ва шарафини ўзи она бўлгачгина тушуниб 
етади ва ўгай она пойига бош уриб, уни ўзи билан 
олиб кетишга қарор қилади. Шоира “онанинг ўгайи 
бўлмайди, у барибир  она, тамом – вассалом” деган 
ғояни ушбу асар бағрига ғоят усталик билан сингди-
ради. Қисматига ўгайлик ёзилган ёшлар бу асарни 
ўқисалар, албатта, “она”ларига ўзгача муносабат, 
эҳтимол меҳр кўрсатадилар.

Мунаввара Усмонова ўтган йили чиқарган ки-
тобини “Ҳаёт тумори” деб номлабди. Қизиқ! Нега 
“Тумор” эмас-у, “Ҳаёт тумори”?! Бунинг сабабини шу 
номдаги шеърни, аниқроғи, шеърнинг охирги банди-
ни ўқиганда билиб оламиз:

Бороримдан кўпдир онам хумори,

Дийдоримга ташна, меҳримдан жудо.

Дуоси кўксимда ҳаёт тумори,

Боряпман, онамни асраб тур, Худо!

Нафсиламрини айтганда, Мунаввара Усмонова-
нинг шеърий садосини бир неча шоиралар навоси 
ичидан ажратиб олишга интиламан. Бу садо баъзан 
орзу, баъзан армон, гоҳо шодон, гоҳо маҳзун жаранг-
лайди. Эшитганда унинг овозига жўр бўлгинг келади. 
Эҳтимол, бу овоз ғоят миллий ва халқчил бўлгани боис 
бизга ёқимли туюлар. Балки шоира ниятлари бизнинг 
мақсадимизга эш бўлгани учун кўнглимизга ўрнашар... 

Абдураҳмон ПИРИМҚУЛОВ,

филология фанлари номзоди

Ўзбекистон Республикасида хизмат кўрсатган маданият ходими, шоира 

Мунаввара Усмонованинг “Бундай элни қайдан топасан?” ҳамда “Ҳаёт 

тумори” китобларида она сиймосининг янгича бадиий талқинларига гувоҳ 

бўламиз. Шоира ижодида оналик рутбасини улуғловчи юзга яқин шеърлар 

бор. Улар турли шакл ва мазмунда, бироқ уларни бир ўзанда бирлаштириб 

турувчи етакчи аломат она сиймосидир. Яъни “Офтоб онам, моҳтоб онам” 

туркумидаги шеърларнинг деярли барчаси ё бевосита, ё билвосита шоира 

онасининг фазилатини намоён этиши билан диққатни тортади. 

РАССОМ ВА ЗАМОН

СОҒИНИБ ЯШАЙМАН

Хуллас, ёз кунларидан бирида жамо-
амиз билан Сурхондарёга, мусаввирнинг 
овулига ташриф буюриб, уни уйидан эмас, 
саксовулли қумли дашт бағридан қидириб 
топганмиз. У эрталаб мольбертини киф-
тига илганча даштга чиқиб кетган экан. 
Жамоа овулда қолиб, Тоштемирнинг жи-
янларидан бири билан 
даштга йўл олдим. Қум 
кечиб, саксовуллар ора-
лаб кезинишда давом 
этарканмиз, кутилма-
ганда чоғроқ, ясси қум-
тепа яғринида ўртача 
катталикдаги холст 
ўрна тилган мольбертга 
дуч келдик. Атрофда 
ҳеч ким йўқ, бўёғи ал-
лақачон қуриб улгурган 
холст юзида қаршимиз-
даги манзара – пуштали 
қумлар, у қадар катта 
бўлмаган қумтепалар, 
бошқа турдаги ўсим лик-
лар ҳамда мўъжаз бар-
ханлар акс этган бўлиб, 
сурат ҳали тугалланма-
ган эди. Аммо холст эгаси гўё қумга синг-
гандек, ғойиб бўлганди. Ҳамроҳимни эга-
сиз мольберт ёнида қолдириб, мусаввирни 
қидиришга тушдим. Қумли даштнинг ўзига 
хос жиҳати шундаки, кезинганингиз сайин 
унинг бағридаги яширин  гўзалликларни 
теранроқ туя бош лайсиз. 

Теваракка маҳлиё бўлиб кезинишда 
давом этарканман, қидирган одамимни 
узоқдан эмас, қумтепалар ортидаги сай-
ҳонликдан топдим. Бошида соябони кенг, 
оқиш латта шляпа, тиззаларини қучган-
ча, қумли қияликда қўнқайиб турган, ба-
ландлиги уч қаричдан зиёдроқ саксовул 
танасига хаёлчан тикилиб ўтирган экан. 
Шарпамни сезган йигит тезгина ўрнидан 
турди-да, кимсиз, деган маънода синчков 
қараш қилиб, одоб юзасидан кўришган 
киши бўлди. Ўзимни таништириб, мақса-
димни баён этгач, гўё энг яқин қадрдони-
ни учратгандай, ўзида йўқ севиниб, қайта 
кўришди-да, қўриқчи юмронқозиқдай 
бўйланиб турган саксовул бўлагига ишора 
қилиб, ҳаяжонли оҳангда деди: “Қаранг, 
кўп эмас, андаккина ишлов берилса, ўйга 
чўмган донишманднинг нақ ўзи! Мўъжиза! 
Она табиат томонидан яратилган ҳақиқий 
мўъжиза!”. Бу гапдан сўнг оғочга диққат 
билан назар ташлайман. Мусаввир ҳақ, 
қаршимда жиндеккина ишловга муҳтож 
ажойиб санъат асари шарққа юзланиб ту-
рарди. Бироқ юртимиз бўйлаб ўтказилган 
ижодий сафарлар давомида дала-дашту 
тоғу тошларда ғаройиб шакл-шамойилдаги 
турли жисмларга дуч келавериб, кўникиб 
кетган эмасмизми, ўзимда зиғирча ҳайрат 
ҳиссини туймадим. Чунки биз тоғларда 
учратган “Айиқтош”, “Полвонтош”, “Бур-
гуттош”, “Девтош” каби ғаройиб харсанг-
лар ва қоятошлар олдида бу оғоч бўлаги 
қум заррасидек бир гап эди-да мен учун. 
Аммо ўша лаҳзада сезганим шу бўлганки, 
бутун ўй-хаёли билакдан икки ҳисса йўғон 
оғоч бўлагида бўлган мусаввир қумтепа 
яғринидаги суратли мольбертини бутунлай 
унутган эди. Табиийки, бу нарса савол йў-
синида тилимда эврилмай қолмади. Бунга 
Тоштемирнинг жавоби қуйидагича бўлди: 

“Яширмайман, маълум муддатга унутганим 
рост. Чунки рангтасвирдан ташқари, таби-
ат томонидан яратилган турли шакл даги 
оғочларга ҳам ишлов беришни ёқтираман. 
Шунинг учун баъзида бу икки санъат тури-
нинг қайси бирига кўпроқ вақтни сарфлаш-

ни билолмай каловланиб қоламан. Аммо 
рангтасвир ҳамиша устуворлик қилади, 
яъни холст қаршисида ўзимни бутунлай 
бўлакча ҳис қиламан. Ўзга олам, ўзга дунё 
дегандай...”. 

Мусаввирнинг онгу шуурида кечадиган 
бу ҳолат унинг кейинги фаолиятида ўзига 
хос эврилишларни юзага келтириши мум-
кинлигини ўйимга ҳам келтирмаган ҳолда 
ўшанда ўзимча кулиб қўя қолганман. Бироқ 
орадан кўп ўтмай Тоштемир рангтасвирдан 
ташқари, ғаройиб шакл-шамойилдаги оғоч-
ларга сайқал бериш ва уларни санъат аса-
ри даражасига кўтаришга қодир ижодкорга 
айланганига шахсан ўзим гувоҳ бўлганман. 
Аммо шунга қарамай, биринчи галда у етук 
мусаввир эди. Асарларида ички туйғула-
рини фалсафий йўсинда ифодалашга ўта 
моҳир, юксак иқтидорли мўйқалам устаси 
эди. Мухлислари таъбири билан айтганда, 
Сурхон воҳасининг бетакрор манзарала-
рини ранглар воситаси ила куйловчи чин 
ижодкор эди. Бу таърифу тавсифлар не-
чоғли ҳақиқат эканини мусаввирнинг “Ша-
фақ”, “Мавж”, “Нурли дашт”, “Она замин”, 
“Хотира”, “Устоз”, “Хаёл”, “Дашт”, “Уфқ”, 
“Соз” сингари асарларида кўриш мумкин.    

Кейинги ташрифларимизнинг бирида 
мусаввирни ҳовли бурчагидаги бостирма 
тагида учратганмиз. Ўнг биқинига эчкиэ-
марга ўхшаш оғоч қиялаб ёпишган  тизза-
дан юқори тўнкага ҳафсала билан ишлов 
бераётган экан. “Бунинг ижодкори мен 
эмас, она табиат, – деди у бизни кўриши 
билан ҳар доимгидек шўхчан жилмайиб. 
– Мен шунчаки салгина жило бераяпман, 
холос. Қаердан топдингиз дейсизми? Қа-
ердан бўларди, дарё бўйидан, шох-шаб ба-
лар орасида кўмилиб ётган экан.” У сайқал 
бераётган тўнканинг кўриниши ҳақиқатан 
жуда ғаройиб эди: қуйи қисмидаги узун-
қисқа бўртиқлар худди бургут чангалидек 
ерга қадалган, ўнг биқинига чирмашган 
“эчкиэмар” эса гўёки уни ким ёхуд ни-
мадандир ҳимоя қилаётгандек жонсарак 
термулиб турарди. Бу орада Тоштемир ўй-
чан ҳолда тўнканинг силлиқланган четини 
кафти билан сийпалаб: “Ҳимояга муҳтож 

табиатнинг бир бўлаги”, 
деди. Орамизда ким-
дир бу гапни маъқул-
лагач, у шундай деди: 
“Қани энди, бошқалар 
ҳам худди сизу биздек 
буни тўғри идрок эта 
олса. Кеча тушда қўш-
ни овулдан жўраларим 
келишганди. Бири, о-о, 
ҳовлибоп зўр ўриндиқ 
экан деб, бошқа бири эса 
майдаланса, тўй ошига 
етарли ўтин чиқаркан 
деб, ўзларича кулишди”. 

Афсуски, мусаввир дўстимизнинг саъй-ҳа-
ракати туфайли, оддий тўнкадан ўзига хос 
санъат асарига айлантирилган оғоч кейин-
чалик, у сафардалигида, йиғинга ташриф 
буюрган иримчи хешларидан бири томони-
дан майдаланиб, ўчоққа ташлаб юборилган 

экан. Албатта, бу нодонликдан 
хабар топган Тоштемир куйган, 
мисли ўтдек ёнган... 

Дарвоқе, Тоштемир икки-
миз илк учрашган куни қумдан 
кавлаб олинган, сўнг сайқал-
ланган саксовул бўлаги – “Ўйга 
чўмган донишманд”га келсак, 
мазкур асар ҳам мусаввирнинг 
овулдан Термиз шаҳрига кў-
чиш вақтида ўз-ўзидан йўқол-
ган экан. Зеро, бу каби асарлар 
унинг  бисотида кам эмас, мен 
топилиши ҳамда сайқаллани-
шига ўзим гувоҳ бўлган оғоч-
лар хусусида жиндеккина тўх-
талдим, холос. 

Мусаввир Термиз шаҳри-
га кўчиб келгач, одатдаги-
дек, рангтасвир қатори турли 

шакл даги оғочларга ишлов беришда ҳам 
давом этди. Аммо орадан кўп ўтмай оғоч-
лар борасидаги ишини ўзгартириб, ажойиб 
мебеллар тизимини ярата бошлади. Бунга 
ўғиллари Нуриддин, Муҳиддин ва Абдуха-
лилнинг дурадгорликка қизиқиши сабаб 
бўлди. Тоштемир мактабни битириб-би-
тирмаган ўғилларига ўзига хос нафосату 
назокатни талаб этадиган ушбу касбни 
ўргатар экан, бу ҳунарга меҳр қўйганини 
ўзи ҳам сезмай қолди. Бу ҳақда мусаввир-
нинг ўзи шундай дейди: “Агар билсангиз, 
дурадгорлик ҳам ижодкорликнинг ажойиб 
бир тури экан. Буни ўғилларим билан тур-
ли-туман мебеллар жамланмасини ярата 
бошлаганимдан кейин пайқадим. Чунки 
биз, Нуриддин ўғлим айтганидек, ўзимизга 
маълум бўлган, яъниким кўзимиз ўрганган 
буюмларни ясаш билан чекланиб қолмай, 
уларнинг янгидан-янги турларини ўйлаб 
топамиз ва яратамиз. Шунинг учун ўғилла-
рим томонидан яратилаётган мебелларга 
буюртмачилар жуда кўп, гоҳида ярим тун-
гача ишлашларига тўғри келади. Буни қа-
рангки, дастлаб бор-йўғи тўрт киши бўлган 
бўлсак, эндиликда бригадамизда меҳнат 
қилаётган йигитлар сони йигирмадан оша-
ди. Бари зукко ва моҳир ҳунармандлар.” 

Суҳбат мусаввир устахонасида бўла-
ётгани боис, ижод нима бўлаяпти, де-
ган маънода теваракдаги суратларга 
кўз югуртирдим. Буни сезган Тоштемир 
кулиб дейди: “Бу томонидан асло хаво-
тир олманг, ижод бўлаяпти, картиналар 
чизилаяпти. Ахир, ижод билан тирик-
ман-ку мен! Қўлимга мўйқалам тутмаган 
куним дунё кўзимга танггу тор кўриниб, 
тириклик маъносиз туюлади. Тўғри, 
ўғилларимга оғочсозлик санъатининг 
нозик сир-асрорларини ўргатаётган 
пайтимда, ҳунарга ошуфта бўлиб, хиёл 
чалғигандай бўлдим. Аммо ижоднинг 
сеҳрли кучи тезда қайта ўзига жалб 
этди. Ҳозир ҳам тунда ёстиққа бош қўяр 
эканман, эртани, мўйқалам тутадиган 
нурли онларни соғинаман, ҳар тонгни 
қувонч билан кутиб оламан. Буни қа-
рангки, отадан болага ўтади дегандек, 
ўртанчи ўғлим Муҳиддин ҳам рангта-
свирга қаттиқ ҳавас қўйган. Ҳунардан 
ижодга бурилиб, суратлар яратишга 
ўтган. Бу йил рассомликни битириш 
арафасида”. Суҳбатлашиб ўтирар экан-
миз, Тоштемирнинг эътибори деразадан 
қияланиб тушган нурга оғади. Ўтирган 
жойида гувраниб, наридаги мольбертга 
кўз қирини ташлайди. Қошида меҳмон, 
мўйқаламни қўлига олишга ийманади. 
Унинг бу қарашида соғинчни, чинакам 
ижодий соғинчни кўраман...

Нормурод НОРҚОБИЛОВ, 

ёзувчи

Сурхондарёлик иқтидорли мусаввир Тоштемир Алиёров билан ўтган 

асрнинг саксонинчи йиллари охирида танишганман. Ўттизни қоралаб 

қолган мусаввир “Она замин”, “Сурхондарёлик ҳунарманд”, “Гиламсоз”, 

“Хотира”, “Ҳордиқ”, “Устоз”, “Дашт қўйнида”, “Хаёл”, “Сурур” каби ўнлаб 

асарлари билан аллақачон мухлислар эътиборига тушган, бир неча аса-

ри турли музейлардан ўрин олганди. 1988 йилдан бери Ялта шаҳридаги 

Ливадия музейини безаб турган “Сурхондарёлик ҳунарманд” сурати би-

лан мусаввир 1987 йили Тошкентда, сўнг Москвада бўлиб ўтган ҳаваскор 

рассомларнинг халқаро фестивалида ғолиб сифатида кумуш медаль би-

лан тақдирланганди. Ўша пайтда марҳум режиссёр Ҳайбат Алиев билан 

ҳамкорликда турли вилоятларда фаолият юритаётган рассомлар ижоди 

тўғрисида кўрсатувлар тайёрлаб, “Ўзбекистон” телеканалида мунтазам 

намойиш этиб келардик. 

Пойтахтимиздаги “Киночилар уйи”да “Ипак йўли 

дурдонаси” ХIV Тошкент халқаро кинофестева-

ли доирасида “Аёл қисмати” бадиий фильмининг 

премьера си бўлиб ўтди. Кинокартина Кинемато-

графия агентлиги буюртмасига асосан Asian Trade 

Company (CATC) ҳамда “Дилшоҳ медиа” киностудия-

лари ҳамкорлигида суратга олинган. Унда Сурия-

дан ватанга қайтарилган аёллардан бирининг аччиқ 

қисмати акс эттирилган. 

Сўнгги йилларда Кинематография агентлиги томонидан ва-
зирлик ва идоралар кўмагида бир қанча фильмлар яратилди. 
Жумладан, “Меҳр” махсус операцияси ва терроризмга қарши 
курашга бағишланган фильмлар суратга олинди. “Мен террорчи 
эмасман”, “Тутқунлик”, “Амнистия”, “Барон-2: Соғинч” фильм-
лари – инсон қадр-қиммати ва алданган юртдошларимизнинг 
аянчли тақдири ҳақида ҳикоя қилади. Бугун биз ушбу фильмлар 
туркумини “Аёл қисмати” фильми премьераси билан тўлдирамиз.

Илк лавҳадаёқ “Ўзбекистон ҳаво йўллари” Миллий авиаком-
панияси ҳаво кемаси ва самолёт бортида аёллар ва болалар акс 
эттирилгани томошабин  диққатини тортди. Ушбу эпизодни сцена-
рий муаллифлари Сардор Ҳамроев ва Дилмурод Масаидовнинг 
дастлабки ютуғи дейиш мумкин. Сценарий – ҳар қандай фильм 
учун мустаҳкам асос. Яхши пойдевор устига ёмон бино қуриш 
мумкиндир, аммо қийшиқ пойдевор устига мустаҳкам иморат 
тиклаб бўлмайди. Сценарий – қаламга олинаётган воқеаларни 
кўра билиш, юракдан, онг-шуурдан, ақлдан, тафаккурдан, маъ-
навият кўзгусидан ўтказиш ва уларнинг призмасида образ ҳосил 
қилиш, жонлантириш санъати ҳамдир. Голливуд режиссёри Аль-
фред Хичкокнинг сўзлари билан айтганда, “Яхши кино олиш учун 
учта нарса керак: сценарий, сценарий ва яна сценарий”.

– “Аёл қисмати” фильми инсон қалби, инсоний қадриятлар, 
ўзликни англаш ҳақида. Шунингдек, фильм орқали киши инсон бў-
лиш учун нималар қилиши керак, деган саволга жавоб изладик, – 

деди фильм режиссёри Дилмурод Масаидов. – Маълумки, “Меҳр” 
операциясининг биринчи босқичида 156 нафар аёл ва бола юртга 
қайтарилган. Улардан 41 нафари аёл, қолгани болалар. Фильмда 
ўша аёлларнинг аянчли қисмати ҳикоя қилинади. Биз аёллар билан 
суҳбатлашдик. Нега ўз ватанидан кетгани, Сурияга боришининг са-
баблари, “Ал-Ҳол” лагерига қандай тушиб қолгани ҳақида сўрадик. 
Сценарий мазкур суҳбатлар ҳамда реал воқелик асосида ёзилган. 

Фильмда таниқли актёрлар Раъно Шодиева, Матёқуб Мат-
жонов, Сирожиддин Сатторов, Шоҳсанам Абдумажидова, Илҳом 
Бердиев, Боир Холмирзаев асосий ролларни ижро этишган.

Адашган аёл – Сожида ролида Ўзбекистонда хизмат кўрсатган 
артист Раъно Шодиева бош қаҳрамон сифатида жабрдийда аёл-
лар тақдирини умумлаштиради. Турмуш машаққатлари сабаб ўз 
юртини тарк этган Сожида яқинларига эргашиб, аниқроғи, улар-
нинг алдовларига ишониб, Сурия ва Ироқ заминида дарбадар 
кезади. Лекин ваъда қилинган иқбол ўрнига завол топади. Кўз 
ўнгида катта ўғли Салоҳиддиннинг ўлими, кичик ўғли Қаҳрамон-
нинг портлаган бино деворлари остида қолиши уни чуқур қайғуга 
солади. Келажакдан умидини узган бош қаҳрамоннинг яна осуда 
ҳаётга қайтиши катта воқеага айланади.

Фильмда постановкачи режиссёр Дилмурод Масаидов, пос-
тановкачи оператор Ҳусан Алиев, рассом Ҳусайн Эшниёзов, 
продюссер Маҳмуд Эркабоев, либослар бўйича рассом Севара 
Зуннунова, картина директори Азизбек Азатбаевнинг маҳорати 
яққол намоён бўлган. Тасвирга олинган лавҳалар реал воқелик 
каби акс эттирилган. Жанг саҳналари ишонарли тасвирланган.

Биз, кино ихлосмандлари “Аёл қисмати” фильми ижодкорла-
ридан келгусида инсон қадри улуғланган, ёшларимизни истиқлол 
ғоялари руҳида тарбиялашга кўмаклашадиган, бой тарихимиз, 
буюк аждодларимизнинг бетимсол жасорати, замондошларимиз-
нинг фидокорона меҳнати акс этган, ёрқин образлар тасвирланган 
фильмлар кутиб қоламиз.

Суюндик МАЪМИРОВ,

журналист

АДАШГАН АЁЛ ҚИСМАТИ

ТАҚДИМОТ

Давоми, бошланиши 1-саҳифада

Таниқли актёр Жонни Депп билан он-
лайн учрашув, япониялик машҳур режис-
сёр Такеши Китано, россиялик актёр ва 
продюссер Гоша Куценко, кореялик кино-
шунос Хонг Сан Ву билан ижодий учрашув-
лар унутилмас таассурот қолдирди. Мух-
лислар билан учрашувда япон режиссёри 
Т.Китано ушбу фестивалда қатнашаётгани-
дан мамнунлигини изҳор этиб, жумладан, 
шундай деди: “Бу менинг Ўзбекистонга илк 
бор келишим. Бундай фестиваллар дав-
лат томонидан қўллаб-қувватланиши жуда 
муҳим. Бугунги кунда одамлар фильм-
ларни кичик экранда томоша қилишни 
афзал билишади. Лекин мен фильмларни 
кинотеатрларда, катта экранларда томо-
ша қилишни астойдил илтимос қиламан. 
Ана шундагина фильмни ва унинг маз-
мун-моҳиятни бутунлай бошқача идрок 
этасиз”. 

Пойтахтимиз кинотеатрларида ўтган 
Дунё киноси кунларида томошабинлар 
режиссёрлар Жузеппе Торноторенинг 
“Эннио” (Италия), Ян Якуб Кольскининг 
“Болалар республикаси” (Польша), Ади 
Арбелнинг “Гросс ман” (Исроил), Оливер 
Гай Уаткинснинг “Бези Май балладаси” 
(Нидерландия), Ана Лаура Галдероннинг 
“Мескит юраги” (Мексика), Кристоф Рей-
латнинг “Федченко музлиги” (Франция) 
каби фильмларини катта қизиқиш билан 
кўрдилар. 

Фестиваль доирасида МДҲ давлатла-
ри кинематографлари директорлар кен-
гашининг йиғилиши бўлиб ўтди. Фильм-
лар ишлаб чиқариш соҳасида ҳамкорлик 
масалалари муҳокама қилинган мазкур 
бизнес платформада польшалик таниқли 
кинорежиссёр, сценарийнавис ва продю-
сер Кшиштоф Занусси ҳам қатнашди. 
Киноташкилотларнинг халқаро ижодий 
уюшмасини ташкил этиш кун тартибининг 
асосий масаласи бўлди. Шунингдек, ки-
нематография соҳасида таълим дастури 

ХАЛҚАРО КИНОФЕСТИВАЛЬ ЯКУНЛАНДИ
бўйича ҳам муҳим учрашув ва тадбирлар 
бўлиб ўтди. Жумладан, дунё киносида 
ўз ўрнига эга бўлган Майя Трубицина, 
Кшиштоф Занусси, Виктория Репникова, 
Хуан Антонию Мартинеза, Гоша Куценко, 
Хонг Сан Ву, Татьяна Мишченко, Умут 
Мит Сайдан каби киношунос, актёр ва ре-
жиссёрларнинг, ўзбек журналисти Иқбол 
Қўшшаеванинг “Ўзбек муаллифлик кино-
си” номли маҳорат дарслари професси-
онал нуқтаи назаридан қатнашчиларда 
қизиқиш уйғотди. 

Россиялик актёр, режиссёр Валдис 
Пельш томонидан суратга олинган “Ўз-
бекистон. Уфққа назар” фильми ўзбек ва 
рус киноижодкорлари ҳамкорлигининг 
намунаси бўлиб, у бой тарихий қадрият-
ларимизни, серқуёш заминимиз ҳарорати-
ни, бир сўз билан айтганда, юртимиздаги 
бетакрор муҳитни ўз ичига қамраб олган. 
Турли соҳа вакиллари, экспертлар, олим-
лар билан интервьюлар фильмда ватани-
миз қиёфасининг янада тўла очилишига 
хизмат қилган. В.Пельш фильм ҳақида 
гапирар экан, Шаҳрисабз ўзи ва ижодий 
жамоа учун кашфиёт бўлганини алоҳида 
таъкидлади. 

Анжуманнинг сўнгги кунида “Киночи-
лар уйи”да бўлиб ўтган давра суҳбати дунё 
мамлакатларининг кинематография соҳа-
сидаги қонунчилиги ҳамда кино ишлаб 
чиқариш ва кинопрокатни давлат томо-
нидан қўллаб-қувватлаш масалаларига 
бағишланди. Давра суҳбатида Ўзбекистон, 
Озарбайжон, Қирғизистон, Қозоғистон, Ар-
манистон, Беларусь, Исроил, Эрон, Қувайт, 
Россия, Эстония, Жанубий Корея ва бошқа 
давлатлар вакиллари сўзга чиқдилар. Шу 
куни меҳмонлар учун турли маданий тад-
бирлар ташкил этилди. 

“Ипак йўли дурдонаси” XIV Тошкент 
халқаро кинофестивалининг ёпилишига 
бағишланган тантанали тадбир “Ўзбек-
фильм” киностудиясида бўлиб ўтди. Тад-
бирда сўзга чиққан Ўзбекистон Республи-
каси Бош вазирининг ўринбосари, Туризм 

ва маданий мерос вазири Азиз Абдуҳаки-
мов давлатимиз раҳбари ташаббуси асо-
сида ўтказилган Тошкент халқаро кино-
фестивали ўзининг жўшқин ва кўтаринки 
руҳи билан тарихда қолишини таъкидлади. 
Кинематография агентлиги раҳбари Ф.Аб-
дуҳолиқов ўз сўзида кино санъати ривожи 
ҳамиша бевосита давлатимиз раҳбарининг 
эътиборида бўлиб келаётганини таъкидла-
ди. 

Ғолибларни тақдирлаш маросими ҳая-
жонли кечди. Кшиштоф Занусси (Польша), 
Такеши Китано (Япония) каби жаҳон кино-
си дарғалари Тошкент халқаро кинофес-
тивалининг “Жаҳон кинематографияси 
ривожига қўшган ҳиссаси учун” махсус 
мукофоти билан тақдирландилар. “То-
жикфильм” давлат муассасаси директо-
ри Маҳмасаид Шоҳиён, “Беларусфильм” 
миллий киностудияси директори Влади-
мир Карачевский ҳамда италиялик киноре-
жиссёр Ольга Эстрада “Кинематография 
фидокори” кўк рак нишонига сазовор бўл-
дилар. 

Кўпчиликда катта таассурот қолдирган 
“Кино 5 кунда” халқаро танлови ғолиблари 
ҳам кинофестивалнинг ёпилиш мароси-
мида тақдирландилар. “Кассета” фильми 
билан биринчи ўринга сазовор бўлган Ўз-
бекистон вакили Темур Муродов ва унинг 
ижодий жамоасига совринни (15 минг 
АҚШ доллари) Кшиштоф Занусси топшир-
ди. Қирғизистондан Нариман Тактакулова 
ва унинг ижодий  жамоасининг “Тупроқ” 
фильми иккинчи ўринга лойиқ топилди ва 
10 минг АҚШ доллари, Канададан Феликс 
Калменсон ва унинг жамоасининг “Қуёш 
учун қўшиқ” фильми учинчи ўринни эгал-
лаб, 7 минг АҚШ доллари билан тақдир-
ланди. 

Тантанали тадбир сўнгида Кинофес-
тиваль мадҳияси жаранги остида XIV 
Тошкент халқаро кинофестивали байроғи 
туширилди.

Г.УМАРОВА

ЖУМА КУНЛАРИ 
ЧИҚАДИ

Сотувда нархи эркин.

ЁШЛАР ОВОЗИ

НУРОНИЙЛАР МАМНУН

Тошкент вилояти Бўстонлиқ тума-
нидаги “Товоқсой” сиҳатгоҳи 1985 йили 
ўз фаолиятини бошлаган. Юртимизнинг 
барча вилоятларидан келган нуронийлар, 
ногиронлиги бўлганлар, уруш ва меҳнат 
фахрийлари билан ҳамиша гавжум. Мас-
кан асосан нафас йўллари, асаб, таянч ҳа-

ракат тизими касалликларини даволашга 
мўлжалланган.

– Даволаш бўлимида физиотерапия, 
электро массаж, гидро терапия, озокерит, 
умуртқа поғонасини тракцион ва механик 
усулда тортиш, табиий гиёҳлардан тайёр-
ланган ичимликлар истеъмол қилиш хона-

лари мавжуд. Даволаниш учун келганларга 
малакали шифокор ва ҳамширалар хизмат 
кўрсатмоқда, – дейди сиҳатгоҳ раҳбари тиб-
биёт фанлари номзоди олий тоифали шифо-
кор Абдурашид Носиров. – “Товоқсой” сиҳат-
гоҳи денгиз сатҳидан 1200 метр баландликда 
жойлашган бўлиб, эсаётган майин шабадаси-
нинг ўзи бир даводир. Олти гектар боғда ўн-
ўн икки хилдаги мевали дарахтлар мавжуд. 
Ҳар бир бўлимда шашка, шахмат, стол тенни-
си мавжуд. Дам олувчиларнинг бўш вақтла-
рини кўнгилли ўтказиш учун адабий-бадиий 
кечалар уюштирилади. Пойтахтдан келган 
таниқли сўз усталари, санъаткорлар билан 
бўладиган тадбирлар даволанувчилар кай-
фиятини янада кўтаради. 

– Бир неча кундан бери дам оляпман, 
– дея суҳбатга қўшилди Самарқанд шаҳри-
дан келган отахон Феруз Усмонов. – Кўплаб 
сиҳатгоҳларда бўлганман. Бу ҳам менга ман-
зур бўлди. Бизларга ҳизмат кўрсатаётган 
ошпазлар ва муолажаларимиз учун шароит 
яратиб берган барча хизматчилардан миннат-
дормиз.  

Даврон АҲМАД

Суратда: Кардиолог Маҳсума Ғуломова.
Муаллиф олган сурат.

               * * *
Ёшлигимда – анча илгари,
Мен тоғ эдим – бошимда булут. 
Юз минг йиллар ўтди галма-гал... 
Қироатим – сукут. 
Ибодатим – субут. 

Иссиқ йиллар теграмда дайдиб, 
Чарх урдики, жуда шахт билан. 
Яна қанча яшардим, айтинг, 
Йўқлик қадар сокин дил билан? 

Сабр дея кўп урди юрак, 
Узоқ йиллар шу кўйда ётдим. 
Исён истаб кўпирди юрак, 
Мен ўзимни тош қилиб отдим. 

Миллион йиллар ўтиб, ким билар, 
Қум бўларман – арзимас, унут. 
Ўшанда ҳам зарра дил билан 
Қироатим – сукут, 
Ибодатим – субут. 

               * * *
Ҳидламанг бу гулларни, 
Ўкинасиз, йиғлайсиз. 
Муштдай жонингиз билан  
Еру кўкка сиғмайсиз, 
Ҳидламанг бу гулларни. 

Шу гулларга ранг бўлиб 
Маҳзун ўтар умрингиз, 
Ҳазон каби сарғайиб, 
Увол кетар жонингиз, 
Ҳидламанг бу гулларни. 

Сиз кўрган шу алвон ранг – 
Кимнинг қони бўлган-да. 
Эслашмайди сизни ҳам,
Бу гулларни кўрганда, 
Ҳидламанг бу гулларни. 

Сизга аста айтдим-ку,
Ишонсангиз нетарди?! 
Айтиб кетинг ҳаммага,
Ҳеч бўлмаса кетарда, 
Ҳидламанг бу гулларни!.. 

               * * *
Ҳаёт билан келишиб олдик, 
Ҳатто бир қур кулишиб олдик. 

Кулмайдиган бўлди устимдан,  
Энди мен ҳам ундан кулмайман. 
Хафамасман туғилганимга 
Ва ўлсам ҳам хафа бўлмайман. 

Кўзларига шарт боқиб, айтдим: 
“Шартларинг бор менга, 

хўш, қандай? 
Гоҳ енгилиб бераман, майли, 
Ўғлим билан кураш тушгандай”. 

Ҳукм Худо ҳаққидир азал, 
“Бу яхши” – деб ёки “Бу ёмон”.
Бандалари ҳукм қилишса, 
Мийиғимда кулиб қўяман. 

Байрамимдир Худо берган кун 
(Йиғласам-да кулганим билан). 
Қутласангиз бўлади ҳатто 
Туғилмаган кунларим билан. 

Ҳаёт билан келишиб олдик, 
Ҳатто бир қур кулишиб олдик.  

               * * *
Эҳтимол, севмадим 

сизни ҳеч қачон, 
Унда нега кўнди 

ҳижронга кўнгил? 
Сизсиз ухлаш оғир, уйғониш оғир, 
Аммо нафас олиш енгил!.. 

Унчалик оғримай қўйди дилим ҳам, 
Ғурур араз қилса, ундан-да нари! 
Хуллас, бу дунёда борлигингизнинг 
На-да зарури бор, на-да зарари. 

Мана қаранг, сизни 
соғинмай қўйдим, 

Йиғлаш ҳам эсимдан 
чиқмоқда секин... 

Лекин... 
Ҳеч қизиғи қолмади энди, 
Жоним керакмасми? 
Олинг, сизга текин. 

Балки, севмаганман 
сизни ҳеч қачон... 

Азизбек ҲАКИМОВ

ÃÀËÅÐÅß: Äåíãèç ìàíçàðàëàðèíè ìîμèðîíà òàñâèðëàãàí òàíè³ëè ðàññîì 
Èâàí Àéâàçîâ ñêèé èæîäèäàí íàìóíàëàð

Устозлар ҳақида гап кетганда беих-
тиёр “Сен одамларга бир йил яхшилик 
қилмоқчи бўлсанг, буғдой эк, ўн йил ях-
шилик қилмоқчи бўлсанг, таълим-тарбия 
бер”, деган ҳикмат ёдимизга келади. Бу 
бежиз айтилмаган. Устозларни қадрлаш, 
улар меҳнатига таҳсин айтиш барча за-

монларда ҳам улуғ амаллардан санал-
ган. Шуларни ўйлар эканман, орзу-ин-
тилишларга тўла болалик йилларим, илк 
бора қўлимга қалам тутқазган биринчи 
ўқитувчим кўз олдимда гавдаланади.

Бизнинг ҳар бир саволимизга эъти-
бор ва босиқлик билан ечим топиб, эл-
нинг назарида бўлган муаллим ҳақида 

қанча тўлқинланиб гапирсак оз. Устоз 
мисоли машъалдек, ўзи ёниб, ўзгалар 
йўлини ёритишга умрини бағишлаган 
фидойи инсондир. У меҳр-муҳаббат, 
эзгулик рамзи. Зеро, у боланинг мурғак 
қалбига илм зиёсини сингдириш, ота- 
она, Ватанга меҳр ҳиссини уйғотиш 

йўлида тинимсиз 
изланишда. 

Йиллар даво-
мидаги қизиқишим, 
устозларга бўлган 
меҳрим бугун мени 
ана шундай ма-
шаққатли ва шараф-
ли ишнинг этагидан 
маҳкам тутишга ва 
устоз деган номни 
улуғлашдек касбга 
эриштирди. Ўзининг 
касб байрамини 

нишон лаш арафасида турган устозлар 
орасида бўлиш менга катта масъулият 
юклайди. Бу масъулият ортидаги меҳнат 
ҳамиша шарафлидир.  

Барнохон САДРИЕВА,

Шофиркон туманидаги 

24-ўрта мактаб ўқитувчиси

Р.Авакян Ши-
молий Осетиянинг 
Оржоникидзе шаҳри-
да туғилган.1958 
йил дан 1964 йилгача 
И. Е. Репин номида-
ги Санкт-Петербург 
давлат институтининг 
рассомлик бўлими-
да таҳсил олган. Илк 
ижодий фаолиятини Қўқон шаҳрида 
бошлаган.  1972 йили оиласи билан 
Тошкент шаҳрига кўчиб ўтган. Шу 
давр да бир қатор монументал асар-
лар яратган. 1991 йилдан Ўзбе кис-
тон Бадиий академияси рассомлар 

ижодий уюшмаси аъзоси 
бўлган. 1988-2002 йиллар-
да Тошкент, Бухоро, Нукус, 
Янгибозор шаҳарларида 
монументал асарлар яратиш 
устида фаол иш олиб бор-
ган. 

Ўзбекистон Тасви-
рий санъат галереясида 
очилган кўргазма ҳай-

калтарош таваллудининг тўқсон 
йиллигига бағиш ланди. Экспо-
зициядан муаллифнинг қирқдан 
ортиқ рангтас вир ва ўттиздан 
зиёд ҳайкалтарошлик ижод наму-
налари ўрин олган. Р.Авакяннинг 

“Икар” маҳобатли 
асарлари мамла-
катимизнинг ўн-
лаб бинолари де-
ворларини безаб 
турибди. Ҳайкал-
тарош Икарнинг 
қиёфасини учишга 
шайланган қушдек 
яратган. Мазкур 
асар Авиасозлар 
саройи меъморий 
ансамбли марка-

зининг энг муҳим бўлагига айлан-
ди. 

Ўзбекистон Бадиий академияси 

заҳираларида рассомнинг ҳайкал-

тарошлик, ландшафт ва рангтасвир, 

графика ва акварелга бағишланган 

кўплаб кўргазма каталог лари, устоз 

ижоди ҳақида ҳикоя қилувчи мақо-

лалар жамланган. 

Сарвара ҚОСИМОВА

ЎЗБЕКИСТОН БАДИИЙ АКАДЕМИЯСИ ФАОЛИЯТИДАН

Манзара (1859). Тунги денгизда бўрон (1849). Қадимий шаҳар (1850).

ҲАЙКАЛТАРОШ ЁДИ

Замонавий ўзбек тасвирий санъатини моҳир ҳайкалтарош 

Роберт Авакян ижодисиз тасаввур қилиш қийин. У ҳайкалта-

рошлик санъати ривожига муносиб ҳисса қўшиб ўзига хос мак-

таб яратди.

ФАХР ТУЙҒУСИФАХР ТУЙҒУСИ

Шаҳарнинг гавжум йўлагида танишимни 
кўриб қолдим. Суҳбатимиз қизигандан қизиди.

– Ака, ўтган ҳафта Салимнинг тўйида кўрин-
мадингиз, – гап бошладим.

– Ҳа, ўша куни ишхонада 
навбатчилик.

– Анчадан бери бунақанги 
тўйни кўрмаган эдим, – га-
пимда давом этдим. – Жуда файзли бўлди. 
Тахминан уч юзга яқин жой тайёрланган экан. 
Санъаткорлар гуруҳининг қўшиқлари мазмунли, 
мириқиб тингладик. Айниқса, сўз усталари тўйни 
роса қиздиришди. Баландпарвоз табриклар, бир 
тўда бўлиб, ўртага тушиб олиб, 
бачкана қилиқлар қилиб ўйнашлар 
йўқ. Хуллас, дам оладиган тўй 
бўлди.

– Кўпчилик шундай деяпти, – гапимни тас-
диқлади суҳбатдошим. – Ўзинг нега Эргашнинг 
тўйига бормадинг? Менимча узоқроқ қариндош-
сан, шекилли.

– Хизматдан кеч қайтдим. Кеч қолганим, 
устига қуруқ қўл билан киргани иймандим. Ке-
линингиз тоғора кўтариб борди. Оғзининг суви 
кетиб, ана тўю, мана тўй, деб бирам мақтади...

– Ҳақиқатда шундай бўлди. Ўзиям, беш 
юз кишига етадиган жой экан-ов. Қўйилган 
ноз-неъматларга гап йўқ. Ичимликлар хили 
билан. Санъаткорларнинг баъзиларига навбат 
тегмади. Тўй эмас, концерт-шоу. Шовқин-су-
рондан ёнгинангда ўтирган одамнинг гапини 
эшитмайсан.

Бир пайт хоразмча лазги бошланиб қолди. 
Бир тўда аёл даврани тўлдириб, ўйин бошлади. 
Шкафдек келадиган икки аёл биз ўтирган жойга 
келиб, елка учириб, қошини қоқиб, “Ҳой, ака, бир 
ташламайсизми?” деб қолса бўладими? Тавба 
дедим, ўзимга ўзим, шу хотинларнинг ҳам эри 
бормикан?

Шу пайт қизиқчи микрофонни олди-ю, сўз 
бошлади:

– Бу келин тушди тўйми ёки хотинлар чал-
ларисими?

Бу гапдан зийрак тортиб, 
ўтирганларни зимдан кузатдим. 
Беш юз одамдан нари борса, 
етмиш-саксони эркак, қолганла-
ри... Ёнимда ўтирган дўстимга 

узримни айтдим-да, секин турдим. Йўлма-йўл 
қизиқчининг ҳазил гаплари қулоқларим остида 
жаранглаб борди. Гапини қаранг, йигирма йил-
дан кейин эркак зоти камёб бўлар эмиш, қизил 
китобга киритилармиш, тавба.

Суҳбатимиз қизиганидан манзилга етгани-
мизни ҳам сезмай қолибмиз.

– Ҳа, майли, эрталаб Тоживойнинг 
ошида кўришармиз, – дедим-у, хайрлаш-
дим. Айрим тўйлар ҳамон кимўзарга ўтка-

зилаётгани, ўзбекона куй, қўшиқ, рақс ўрнига бе-
маъни шовқин-сурон, тўда-тўда бўлиб олатасир 
ўйин тушиш, беҳуда исрофгарчилик ҳақидаги 
нохуш ўй-фикрлар тинчлик бермади.

Эртаси тонгда йўлга тушдим. Хотинимнинг 
“Йўл бўлсин, хўжайин?” деган саволидан энсам 
қотиб, “ошга”, дедим.

– Сизларга мазза-да, – пичинг қилди хотин. 
– Ҳар куни ошийла бор, гоҳ тўйхона, гоҳ чойхо-
нада. Эрталабки ош зўр бўлса керак?

– Ҳа, роса мазза, роса зўр! – дедим-у, кўчага 
отилдим.

Асрор СУЛАЙМОНОВ

ҲАЖВИЯ

